УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ

5 ДУГААР САРЫН 10-НЫ ӨДРИЙН ХУРАЛДААНААР 

ХЭЛЭЛЦСЭН АСУУДЛЫН ДАРААЛАЛ

	№

	Хэлэлцсэн асуудал
	Хуудасны дугаар

	 1.
	Хуралдааны товч тэмдэглэл:
	1-8

	  2.
	Хуралдааны дэлгэрэнгүй тэмдэглэл: 
	8-37

	
	    1.Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл /эцсийн хэлэлцүүлэг/ 
	14-17

	
	     2.Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төсөл /Засгийн газар өргөн мэдүүлсэн, соёрхон батлах/
	17-29

	
	    3.Гаалийн албан татвараас чөлөөлөх тухай хуулийн төсөл /эцсийн хэлэлцүүлэг/
	29-31

	
	    4.Нэмэгдсэн өртгийн албан татвараас чөлөөлөх тухай хуулийн төсөл /эцсийн хэлэлцүүлэг/
	31-32

	
	    5.Мөн Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төсөл /анхны хэлэлцүүлэг/
	33-34

	
	    6.Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төсөл /анхны хэлэлцүүлэг/
	34-35

	
	   7.Жолоочийн даатгалын тухай хуульд өөрчлөлт оруулах тухай хуулийн төсөл /анхны хэлэлцүүлэг/
	35-37


Улсын Их Хурлын 2018 оны хаврын ээлжит чуулганы

5 дугаар сарын 10-ны өдөр /Пүрэв гараг/-ийн нэгдсэн

хуралдааны гар тэмдэглэл

Улсын Их Хурлын дарга М.Энхболд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 76 гишүүнээс 40 гишүүн ирж, 52,6 хувийн ирцтэйгээр 10 цаг 02 минутад Төрийн ордны Улсын Их Хурлын чуулганы нэгдсэн хуралдааны танхимд эхлэв.
Чөлөөтэй: Б.Батзориг, Ж.Ганбаатар, Д.Дамба-Очир, Б.Дэлгэрсайхан, Б.Жавхлан, С.Жавхлан, Ж.Мөнхбат, Н.Оюундарь, Ш.Раднаасэд, Д.Сарангэрэл, Г.Солтан, А.Сүхбат, А.Ундраа, Ц.Цогзолмаа, С.Чинзориг, Л.Элдэв-Очир;

Эмнэлгийн чөлөөтэй: С.Эрдэнэ, Д.Эрдэнэбат;

Тасалсан: З.Нарантуяа, Б.Наранхүү;

Хоцорсон: С.Батболд-57 минут, Д.Гантулга-29 минут, Н.Номтойбаяр-55 минут, Я.Содбаатар-58 минут, Ж.Энхбаяр-55 минут, Ж.Эрдэнэбат-1 цаг 25 минут.

Хэлэлцэх асуудалтай холбогдуулан Улсын Их Хурлын гишүүн М.Билэгт, Л.Болд, Л.Энхболд, Б.Пүрэвдорж нар санал хэлж, Улсын Их Хурлын дарга М.Энхболд тайлбар хийв.

Улсын Их Хурлын дарга М.Энхболд энэ 7 хоногт төрсөн өдөр нь тохиолдож байгаа Улсын Их Хурлын гишүүн Б.Пүрэвдорж, Ж.Батзандан, Б.Жавхлан нарт Улсын Их Хурлын гишүүдийн нэрийн өмнөөс төрсөн өдрийн мэнд хүргэж, эрүүл энх, сайн сайхныг хүсэн ерөөв. 

Нэг. Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл /эцсийн хэлэлцүүлэг/

Хэлэлцэж буй асуудалтай холбогдуулан Хууль зүй, дотоод хэргийн яамны Хууль зүйн бодлогын газрын дарга П.Сайнзориг, Оюуны өмч, улсын бүртгэлийн ерөнхий газрын Зохиогчийн эрхийн газрын дарга Э.Мягмардорж нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төрийн байгуулалтын байнгын хорооны ажлын албаны зөвлөх Э.Баярмаа, референт О.Нарантуяа нар байлцав.

Тогтоолын төслийг эцсийн хэлэлцүүлэгт бэлтгэсэн тухай Төрийн байгуулалтын байнгын хорооноос гаргасан танилцуулгыг Улсын Их Хурлын гишүүн О.Содбилэг танилцуулав.

Байнгын хорооны танилцуулгатай холбогдуулан Улсын Их Хурлын гишүүн Д.Тэрбишдагвын тавьсан асуултад Төрийн байгуулалтын байнгын хорооны дарга Д.Лүндээжанцан хариулж, тайлбар хийв.

М.Энхболд: “Тогтоолын хавсралтад нэмэлт, өөрчлөлт оруулах тухай” Улсын Их Хурлын тогтоолын төслийг бүхэлд нь баталъя гэсэн санал хураалт явуулъя.

Зөвшөөрсөн

40

Татгалзсан

9

Бүгд


49

81,6 хувийн саналаар тогтоол батлагдлаа.

Уг асуудлыг 10 цаг 32 минутад хэлэлцэж дуусав.

Хоёр. Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төсөл /Засгийн газар өргөн мэдүүлсэн, соёрхон батлах/
Хэлэлцэж буй асуудалтай холбогдуулан Хүнс, хөдөө аж ахуй, хөнгөн үйлдвэрийн дэд сайд Ж.Сауле, Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга М.Энх-Амар, мөн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, мөн газрын ахлах мэргэжилтэн Б.Одонхүү, Бодлого, төлөвлөлтийн газрын мэргэжилтэн Б.Уранчимэг, Дархан-Уул аймгийн Ургамал, газар тариалангийн хүрээлэнгийн Генетик нөөцийн секторын эрхлэгч Т.Атарсайхан нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, референт Д.Түвшинбилэг нар байлцав.

Хууль санаачлагчийн илтгэлийг Улсын Их Хурлын гишүүн, Гадаад харилцааны сайд Д.Цогтбаатар, хуулийн төслийн үзэл баримтлалыг хэлэлцэх эсэх талаар Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн Б.Энх-Амгалан нар танилцуулав.

Хууль санаачлагчийн илтгэл болон Байнгын хорооны санал, дүгнэлттэй холбогдуулан Улсын Их Хурлын гишүүн Д.Тэрбишдагва, Б.Бат-Эрдэнэ, Х.Болорчулуун, М.Билэгт, Г.Мөнхцэцэг нарын тавьсан асуултад Аюулгүй байдал, гадаад бодлогын байнгын хорооны дарга О.Содбилэг, Хүнс, хөдөө аж ахуй, хөнгөн үйлдвэрийн дэд сайд Ж.Сауле, Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга М.Энх-Амар, мөн яамны Газар тариалангийн бодлогын хэрэгжилтийг зохицуулах газрын дарга Ц.Болорчулуун, Дархан-Уул аймгийн Ургамал, газар тариалангийн хүрээлэнгийн Генетик нөөцийн секторын эрхлэгч Т.Атарсайхан нар хариулж, тайлбар хийв.

М.Энхболд: Байнгын хорооны саналаар Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төслийг баталъя гэсэн санал хураалт явуулъя.

Зөвшөөрсөн

38

Татгалзсан

12

Бүгд


50

66,0 хувийн саналаар хууль батлагдлаа.

Улсын Их Хурлын дарга М.Энхболд Олон улсын гэрээг соёрхон батлах тухай хуулийн эцсийн найруулгыг танилцуулав. Эцсийн найруулгатай холбогдуулан Улсын Их Хурлын гишүүдээс асуулт, санал гараагүй болно. Улсын Их Хурлын гишүүд хуулийн эцсийн найруулгатай танилцав /11:14/.

Уг асуудлыг 11 цаг 14 минутад хэлэлцэж дуусав. 

Гурав. Гаалийн албан татвараас чөлөөлөх тухай хуулийн төсөл /эцсийн хэлэлцүүлэг/

Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Хуулийн хэлтсийн ахлах мэргэжилтэн А.Сайнбаяр, мөн яамны Ойн бодлого, зохицуулалтын газрын ахлах мэргэжилтэн Н.Энхтайван, Гаалийн ерөнхий газрын Татварын орлогын газрын дарга Я.Эрдэнэчимэг, мөн газрын гаалийн улсын байцаагч Н.Баярмаа нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Ц.Батбаатар, зөвлөх С.Доржханд, референт С.Дунжидмаа нар байлцав.

Хуулийн төслийг эцсийн хэлэлцүүлэгт бэлтгэсэн тухай Төсвийн байнгын хорооноос гаргасан танилцуулгыг Улсын Их Хурлын гишүүн О.Батнасан танилцуулав.

Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй болно.

Төсвийн байнгын хорооны дэмжсэн санал:
М.Энхболд: 1.Байнгын хорооны гаргасан, Гаалийн албан татвараас чөлөөлөх тухай хуулийн төслийн 1 дүгээр зүйлийн “байгаа” гэсний дараа “гуалингаас бусад бүх төрлийн түлшний зориулалтын мод” гэж нэмэх гэсэн саналыг дэмжье гэсэн санал хураалт явуулъя.

Зөвшөөрсөн

30

Татгалзсан

20

Бүгд


50

60,0 хувийн саналаар санал дэмжигдлээ.

2.Байнгын хорооны саналаар Гаалийн албан татвараас чөлөөлөх тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

31

Татгалзсан

19

Бүгд


50

62,0 хувийн саналаар хууль батлагдлаа.

Уг асуудлыг 11 цаг 18 минутад хэлэлцэж дуусав.

Дөрөв. Нэмэгдсэн өртгийн албан татвараас чөлөөлөх тухай хуулийн төсөл /эцсийн хэлэлцүүлэг/

Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Хуулийн хэлтсийн ахлах мэргэжилтэн А.Сайнбаяр, мөн яамны Ойн бодлого, зохицуулалтын газрын ахлах мэргэжилтэн Н.Энхтайван, Гаалийн ерөнхий газрын Татварын орлогын газрын дарга Я.Эрдэнэчимэг, мөн газрын гаалийн улсын байцаагч Н.Баярмаа нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Ц.Батбаатар, зөвлөх С.Доржханд, референт С.Дунжидмаа нар байлцав.

Хуулийн төслийг эцсийн хэлэлцүүлэгт бэлтгэсэн тухай Төсвийн байнгын хорооноос гаргасан танилцуулгыг Улсын Их Хурлын гишүүн О.Батнасан танилцуулав.

Байнгын хорооны танилцуулгатай холбогдуулан Улсын Их Хурлын гишүүдээс асуулт гараагүй болно.

Төсвийн байнгын хорооны дэмжсэн санал:
М.Энхболд: 1.Нэмэгдсэн өртгийн албан татвараас чөлөөлөх тухай хуулийн төслийн 1 дүгээр зүйлийн “байгаа” гэсний дараа “гуалингаас бусад бүх төрлийн түлшний зориулалтын мод” гэж нэмэх гэсэн саналыг дэмжье гэсэн санал хураалт явуулъя. 

Зөвшөөрсөн

33

Татгалзсан

17

Бүгд


50

66,0 хувийн саналаар санал дэмжигдлээ.

2.Байнгын хорооны саналаар Нэмэгдсэн өртгийн албан татвараас чөлөөлөх тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

31

Татгалзсан

29

Бүгд


50

62,0 хувийн саналаар хууль батлагдлаа.

Уг асуудлыг 11 цаг 23 минутад хэлэлцэж дуусав.

Тав. Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төсөл /анхны хэлэлцүүлэг/

Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Хуулийн хэлтсийн ахлах мэргэжилтэн А.Сайнбаяр, мөн яамны Ойн бодлого, зохицуулалтын газрын ахлах мэргэжилтэн Н.Энхтайван, Гаалийн ерөнхий газрын Татварын орлогын газрын дарга Я.Эрдэнэчимэг, мөн газрын гаалийн улсын байцаагч Н.Баярмаа нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Ц.Батбаатар, зөвлөх С.Доржханд, референт С.Дунжидмаа нар байлцав.

Хуулийн төслийг анхны хэлэлцүүлэгт бэлгэсэн талаар Төсвийн байнгын хорооноос гаргасан санал, дүгнэлтийг Улсын Их Хурлын гишүүн О.Батнасан танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй болно.

М.Энхболд: Байнгын хорооны гаргасан Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя.

Зөвшөөрсөн

36

Татгалзсан

14

Бүгд


50

72,0 хувийн саналаар горимын санал дэмжигдлээ.

Горимын санал дэмжигдсэн тул Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

28

Татгалзсан

22

Бүгд


50

56,0 хувийн саналаар хууль батлагдлаа.

Уг асуудлыг 11 цаг 28 минутад хэлэлцэж дуусав.
Зургаа. Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төсөл /анхны хэлэлцүүлэг/
Хэлэлцэж буй асуудалтай холбогдуулан Байгаль орчин, аялал жуулчлалын сайд Н.Цэрэнбат, Байгаль орчин, аялал жуулчлалын яамны Хуулийн хэлтсийн ахлах мэргэжилтэн А.Сайнбаяр, мөн яамны Ойн бодлого, зохицуулалтын газрын ахлах мэргэжилтэн Н.Энхтайван, Гаалийн ерөнхий газрын Татварын орлогын газрын дарга Я.Эрдэнэчимэг, мөн газрын гаалийн улсын байцаагч Н.Баярмаа нар оролцов.

Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Төсвийн байнгын хорооны ажлын албаны ахлах зөвлөх Ц.Батбаатар, зөвлөх С.Доржханд, референт С.Дунжидмаа нар байлцав.

Хуулийн төслийг анхны хэлэлцүүлэгт бэлтгэсэн талаар Төсвийн байнгын хорооноос гаргасан санал, дүгнэлтийг Улсын Их Хурлын гишүүн О.Батнасан танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүдээс асуулт гараагүй болно.


М.Энхболд: Байнгын хорооны гаргасан Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя.

Зөвшөөрсөн

32

Татгалзсан

18

Бүгд


50

64,0 хувийн саналаар горимын санал дэмжигдлээ.


Горимын санал дэмжигдсэн тул Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

33

Татгалзсан

17

Бүгд


50

66,0 хувийн саналаар хууль батлагдлаа.


Уг асуудлыг 11 цаг 33 минутад хэлэлцэж дуусав.


Долоо. Жолоочийн даатгалын тухай хуульд өөрчлөлт оруулах тухай хуулийн төсөл /анхны хэлэлцүүлэг/


Хуралдаанд Улсын Их Хурлын Тамгын газрын Хууль, эрх зүйн асуудал хариуцсан нарийн бичгийн дарга Д.Амгалан, Хууль, эрх зүйн хэлтсийн дарга Э.Түвшинжаргал, Хууль зүйн байнгын хорооны ажлын албаны ахлах зөвлөх Б.Баасандорж нар байлцав.


Хуулийн төслийг анхны хэлэлцүүлэгт бэлтгэсэн талаар Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Б.Пүрэвдорж танилцуулав.


Байнгын хорооны санал, дүгнэлттэй холбогдуулан Улсын Их Хурлын гишүүн О.Басанхүүгийн тавьсан асуултад Улсын Их Хурлын гишүүн Ц.Мөнх-Оргил хариулж, тайлбар хийв.

М.Энхболд: Байнгын хорооны гаргасан Жолоочийн даатгалын тухай хуульд өөрчлөлт оруулах тухай хуулийн төслийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя.

Зөвшөөрсөн

34

Татгалзсан

16

Бүгд


50

68,0 хувийн саналаар горимын санал дэмжигдлээ.


Горимын санал дэмжигдсэн тул Жолоочийн даатгалын тухай хуульд өөрчлөлт оруулах тухай хуулийн төслийг бүхэлд нь баталъя гэсэн санал хураалт явуулъя.

Зөвшөөрсөн

34

Татгалзсан

16

Бүгд


50

68,0 хувийн саналаар хууль батлагдлаа.

Бусад. Улсын Их Хурлын гишүүн Б.Саранчимэгийн урилгаар Баянзүрх дүүргийн Нийгмийн ардчилал Монголын эмэгтэйчүүдийн холбооны гишүүд, Улсын Их Хурлын гишүүн Б.Энх-Амгалангийн урилгаар Хан-Уул дүүргийн 165 дугаар цэцэрлэгийн багш, ажилчид Улсын Их Хурлын чуулганы үйл ажиллагаа, Төрийн ордонтой танилцав.

Чуулганы нэгдсэн хуралдааны зохион байгуулалтыг Улсын Их Хурлын Тамгын газрын Хуралдаан зохион байгуулах хэлтсийн дарга З.Нямцогт, мөн хэлтсийн шинжээч Б.Баярсайхан, Р.Дэлгэрмаа нар хариуцан ажиллав.

Хуралдаан 1 цаг 32 минут үргэлжилж, ирвэл зохих 76 гишүүнээс 54 гишүүн ирж 71,0 хувийн ирцтэйгээр 11 цаг 35 минутад өндөрлөв.
Тэмдэглэлтэй танилцсан:

ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА  Ц.ЦОЛМОН
Тэмдэглэл хөтөлсөн:

ПРОТОКОЛЫН АЛБАНЫ

ШИНЖЭЭЧ  
Б.БАТГЭРЭЛ
УЛСЫН ИХ ХУРЛЫН 2018 ОНЫ ХАВРЫН ЭЭЛЖИТ ЧУУЛГАНЫ

5 ДУГААР САРЫН 10-НЫ ӨДРИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ


М.Энхболд: Улсын Их Хурлын гишүүдийн өглөөний амгаланг айлтгая.


Гишүүдийн ирц 52,6 хувьд хүрсэн байна. 2018 оны хаврын ээлжит чуулганы 5 дугаар сарын 10-ны өдрийн нэгдсэн хуралдааны ажиллагаа нээснийг мэдэгдье.


Хэлэлцэх асуудлыг танилцуулъя.


1.Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төсөл /эцсийн хэлэлцүүлэг/


2.Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төсөл /Засгийн газар өргөн мэдүүлсэн, соёрхон батлах/


3.Гаалийн албан татвараас чөлөөлөх тухай хуулийн төсөл, эцсийн хэлэлцүүлэг


4.Нэмэгдсэн өртгийн албан татвараас чөлөөлөх тухай хуулийн төсөл. Аль, аль нь эцсийн хэлэлцүүлэг.


5.Мөн Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төсөл


6.Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төсөл


7.Жолоочийн даатгалын тухай хуульд өөрчлөлт оруулах тухай хуулийн төсөл, анхны хэлэлцүүлэг гэсэн асуудлуудыг өнөөдрийн чуулганы нэгдсэн хуралдаанд хэлэлцэхээр танилцуулж байна.


Хэлэлцэх асуудалтай холбогдуулж санал байна уу?


Кнопоо дарчихъя.


Пүрэвдорж гишүүнээр тасаллаа.

Хэлэлцэх асуудалтай холбогдуулж Билэгт гишүүн үг хэлье.

М.Билэгт: Эрхэм гишүүдийнхээ энэ өдрийн амрыг эрье. Хэлэлцэх асуудалтай холбогдуулж гэдгээсээ гадна өнөөдөр нийгэмд манай энэ болж байгаа асуудалтай холбогдуулж хэлэхгүй бол болохгүй нь ээ. Монголын Үйлдвэрчний эвлэл гэдэг төрийн бус байгууллага ерөөсөө энэ Монгол Улсын хамгийн эмзэг, ард иргэдэд байнга үйлчилдэг энэ эмзэг салбарын ажилтнуудыг турхирдаг, нийгмийг эмх замбараагүй байдалд оруулдаг ийм л нөхцөл байдал бүр хирээс хэтэрлээ шүү дээ. Өчигдөр, уржигдар ямар байдалд хүрч байгааг та бүхэн харж байгаа.

Эрүүл мэндийн салбарын ажилтнуудын ажил хаялтыг зарлаж байна гээд. Эрүүл мэндийн салбарын ажилтнууд, эмч, сувилагч нар үнэхээр тэр цалингаа голж цалингаасаа шалтгаалж ажилладаг тийм сэтгэхүйтэй хүмүүс биш. Эрүүл мэндийн салбар, боловсролын салбарынхан, багш, эмч, сувилагч, асрагч эд нар бол үнэхээр иргэддээ тэр хүүхдүүддээ чин сэтгэлээсээ сэтгэлээ гаргаж ажилладаг ийм л хүмүүс. Төрийн үйлчилгээг иргэдэд хүргэнэ гээд тангараг өргөөд ажиллаж байгаа. Тэгээд төрөөсөө цалингаа аваад ажиллаж байгаа, яг энэ салбарын яг тэр халуун гал тогоон дээр байгаа тэр ажилтнуудын хийж байгаа үйлдэл гэж би бодохгүй байна. Тэгээд одоо яаж байна вэ гэхээр өвөл ямар байдалд орсон бэ гэхээр сургууль, цэцэрлэгийн багш нарыг ажил хаялт зарлуулаад нөгөө муу хүүхдүүдийг чинь цэцэрлэгт нь явуулахгүй болгоод, сургуульд нь явуулахгүй болгоод ийм ажил хийсэн. Тэгээд энэнийхээ төлөө хариуцлага хүлээдэггүй. 

Одоо эрүүл мэндийн салбарынхныг ажил хаялт зарлаж байгаа шүү, 11-ээс эхлээд ажил хаялтыг зарлана. Тэгэхээр энэний чинь цаана нөгөө өвчтөнүүд маань яах юм бэ? Тэр үхэж байна уу, сэхэж байна уу хамаагүй болох гэж байгаа юм уу? Ийм байдлаар ийм, зөвхөн ажил хаялт зарладаг, ингэж турхирдаг ийм байгууллагыг өнөөдөр энэ салбарын төрийн албан хаагчид буюу санхүүгийнхан албан журмаар хууль зөрчөөд эрүүл мэндийн салбараас тэрбум гаруй төгрөг, боловсролын салбараас 2 тэрбум гаруй төгрөг, нийтдээ 4 тэрбум орчим төгрөгийг эд нарт жилдээ татвар болгож албан журмаар авч өгөөд. Ингээд л хууль зөрчсөн үйлдэл хийгээд явж байгаа шүү дээ.

Тэгвэл тэр 4 тэрбум орчим төгрөгийг энэ салбарынхны хаанаа ч хүрэхгүй байгаа тэр цалинд нь эд нар буцаагаад өг л дөө. Ийм байдлаар энэ хариуцлагагүй байдал дээр одоо яаралтай арга хэмжээ авахгүй бол болохгүй болжээ. Гэхдээ эрүүл мэндийн салбарын эмч, сувилагч эд нар ажлаа хаяад өвчтөнөө үхнэ үү, сэхнэ үү гэж хаяад явахгүй байх гэдэгт би итгэж байгаа. Өнөөдөр тэр цуглааныг зохион байгуулж байгаа Мягмар байж байна. Мягмарыг 2017 оны хавар Эрүүл мэндийн үндэсний зөвлөлд даатгуулагчдын эрх ашгийг хамгаалах хүн гэж ирээд баталсан шүү дээ. 

Би даатгуулагчдын эрх ашгийг хамгаална гээд. Тэгээд одоо нөгөө эрүүл мэндийн даатгал төлдөг, амь насаа, эрүүл мэндээ авч гарахын тулд төлдөг тэр даатгуулагчдын эрх ашгийг хамгаална гэсэн чинь ингээд ийм хоёр нүүртэй байж болох юм уу? Тэгэхээр тэр Эрүүл мэндийн даатгалын үндэсний зөвлөлд, би тухайн үед нь хэлж байсан. Эрүүл мэндийн даатгалын даатгуулагчдын эрх ашгийг хамгаалдаг хүн нь энэ хүн биш даатгуулагчдын эрх ашгийг хамгаалах хүн баймаар байна. Мягмар бол эрүүл мэндийн салбарын ажилтнуудыг турхирдаг, цуглаан зохион байгуулдаг, ажил хаяулдаг, битгий үйлчил гэж турхирдаг ийм л хүн шүү дээ гэж би хэлж байсан шүү дээ. Тэгэхээр.

М.Энхболд: Болд гишүүн үг хэлнэ.


Л.Болд: Хэлэлцэх асуудалтай холбогдуулж ярих шаардлага байна гэж үзэж байна. Одоо энэ Их Хурал өөрийнхөө бүрэн эрхийн хугацааны 50 хувийг өнгөрөөх гэж байна. Одоо энэ хаврын чуулган мөн өөрийнхөө хуралдах хугацааны 3 сар орчим хуралддаг, түүний сар хагасыг нь одоо ингээд өнгөрөөх гэж байна л даа. Ингээд үзэхэд өнөөдөр байнгын ажиллагаатай парламент гэдгийн учир бол парламент улс оронд тулгамдсан асуудлуудыг цаг алдахгүй хэлэлцэж байх ёстой.


Яг тулгамдсан асуудлуудаа болохоор хойш нь тавиад ингээд бид нар урсгал асуудлаар хэдэн 7 хоногийг өнгөрөөх вэ? Одоо ингээд энэ сарыг алдах юм бол үндсэндээ энэ Их Хурал, энэ чуулган яг бодитой ард иргэддээ наалдсан ямар ч үр дүнгүй бас нэг ээлж өнгөрөөсөн чуулган болох гээд байна шүү дээ. Тэгэхээр гишүүд ээ, цөмөөрөө энэ чуулганаа эрчимжүүлээд, ирц ч гайгүй бүрдчихдэг болчихлоо. Одоо ер нь хүлээлтэнд байгаа чухал хуулиудаа хэлэлцэх ийм зайлшгүй шаардлага байгаа юм биш үү? 


Наад зах нь гэхэд л бид Их Хурлынхаа бүтцийн байгууллагуудыг бүрэн ажиллуулж чадаагүй байж шинэ бүтцүүд яриад эхэлж байгаа байхгүй юу. Та бүхэн мэдэж байгаа. Цахим бодлогын түр хороо гээд шинээр байгуулж байгаа. Тэрэнд бол өчигдрийн Байнгын хорооны хуралдаанаас харахад Байнгын хороо гэж дүйцүүлээд сөрөг хүчний гишүүдээ бүгдийг нь хасаж байгаа юм байна лээ. Тэгээд тэрэнд яг энэ сошиал, фэйсбүүк, твиттер, энэ олон нийтийн сүлжээний эрх чөлөөг хянах, боох тэр чиглэлийн үйл ажиллагаа явах нь уу гэдэг, тэр байгуулж байгаа зорилгыг нь харахад тийм чиглэл рүү болоод явчихаж байгаа юм. 

Ингээд хүний эрх тал дээр нь боох чиглэлээр зохион байгуулалттай хэлэлцээд яваад байдаг, яг хүнийхээ талд, иргэнийхээ талд гэхээр бид хойш нь тавиад байгаа байхгүй юу. Хүний эрхийн дэд хорооны асуудлаа би тав дахь удаагаа чуулган, Байнгын хороон дээр тавьж байна. Хүний эрхийн дэд хороо гэдэг бол Улсын Их Хурлын хамгийн амин чухал бүтцийн нэг. Өнөөдрийг хүртэл энэ байгууллага ажилдаа орж чадахгүй, даргаа томилохгүй, чуулган дамжсан. Одоо энэ чуулган хүртэл энэ чигээрээ дуусах гэж байна.

Ерөөсөө одоо юу нь болохоо байчихсан юм бэ, Хаянхярваа дарга аа? Танай намын бүлэг энэ асуудлаа яриад Хүний эрхийн дэд хороог удирдлагатай болгож өг л дөө. Бид нар тэнд тавих асуудлууд байна шүү дээ, хэлэлцүүлэх асуудлууд байна. Хүлээлтийн маш олон асуудлууд байна. Олон сар ярьж маргалдсаны эцэст энэ Олон улсын Парламентын холбооны гарсан дүгнэлтийн дагуу Хууль зүйн байнгын хороо 90 гаруй хувиараа санал өгөөд Зоригийн аллагатай холбоотой асуудлаар ажлын хэсэг байгуулсан. Таван гишүүнтэй, Нямбаатар даргалж байгаа. Тэгээд өнгөрсөн 7 хоногт Хууль зүйн байнгын хорооны хурлыг ерөөсөө хийлгээгүй, юун хүний эрхийн хороог байгуулах манатай. Ингээд энэ ажлын хэсэг ажилдаа орж чадахгүй байсаар өчигдөр анхны хурлаа хийлээ.

Анхны хурлаа хийгээд бид хохирогчийн тал, мөн Улсын ерөнхий прокурорын төлөөллийг хуралд урьсан. Хохирогчийн талаас төлөөллүүд ирсэн. Улсын ерөнхий прокурорын орлогч бол Улсын ерөнхий прокуророос зөвшөөрөл ав гэж Байнгын хороонд хэлсэн байна лээ. Тэгээд Байнгын хорооноос Улсын ерөнхий прокурор руу яриад утсаа аваагүй гэсэн. Тэгээд ажлын хэсэг дээр ирээгүй. Ер нь тэгээд цаашдаа бид юу болох вэ? Одоо тэгвэл ирэх 7 хоногт Хууль зүйн байнгын хороог тавьж өгөөч ээ, битгий алгасаач ээ. Ажлын хэсэг нэгэнт ажлаа хийх ийм бололцоогүй болж байгаа бол холбогдох байгууллагууд нь ирэхгүй гэж байгаа бол бид Байнгын хороондоо шууд хэлэлцүүлгээ оруулъя. Ингээд энэ асуудлуудаар олон түмэн өнөөдөр хариулт хүлээж байгаа энэ асуултуудад тодорхой хариултуудаа өгье.

Ер нь Нямбаатар гишүүн хоёр, гурван удаа энэ чуулган дээр мэдэгдсэн. Прокурорын тухай хуулийн 49 дүгээр зүйл 49.1 Улсын ерөнхий прокурор Эрүүгийн болон Зөрчлийн хууль тогтоомжийн хэрэгжилтийн талаар жилд 1-ээс доошгүй удаа Улсын Их Хуралд мэдээлнэ гээд. Энэ мэдээлэл.

М.Энхболд: Л.Энхболд гишүүн.

Л.Энхболд: Баярлалаа. Хэлэлцэх асуудалтай холбоотой хоёр асуудал хэлье. Нэгдүгээрт бол, Мянганы сорилын сангийн компакт гэрээтэй холбоотой асуудал холбогдох Байнгын хороодоор орчихсон. Үүнтэй холбоотой хэлэлцээрүүд ирэх 7 хоногоос болох гэж байгаа учраас энэ асуудлыг өнөөдрийн чуулганд оруулж хэлэлцэж өгнө үү гэж нэгдүгээр хүсэлт байна.

Хоёр дахь асуудал нь, 2016 онд Цэрэнбат гишүүний өргөн барьсан Компанийн тухай хуульд нэмэлт, өөрчлөлт оруулах тухай хуулийн төсөл байгаа. Энэ хоёр жил гаруй дарагдах гэж байна. Энэ хуулийн төслийг яаралтай оруулж хэлэлцэх шаардлагатай байна гэж үзэж байгаа. Шаардлагын нэгдүгээр нөхцөл нь өнөөдрийн нөхцөл байдал Монголын төр, Монгол Улсын Их Хурал шийдвэрээ гаргаад Эрдэнэтийн 49 хувийг төрд авах ёстой гэсэн шийдвэр гаргачихсан. Үүнийг баталгаажуулаад Үндсэн хуулийн цэц гаргачихсан. Харамсалтай нь өнөөдөр 49 хувь дээр хэдэн нөхдүүд, луйварчид очоод суучихсан ноёрхоод байж байна. Энэ асуудлыг төр шийдэж чадахгүй бол хуульд нь нэмэлт, өөрчлөлт оруулаад шийдэх шаардлагатай байна гэж үзэж байгаа. Тийм учраас Цэрэнбат гишүүний өргөн барьсан Компанийн тухай хуулийн нэмэлт, өөрчлөлтийг хэлэлцэж эхэлье.

Нөгөө нэг шалтгаан нь бол Өмнөговь аймгийн нутаг дэвсгэрт оршиж байгаа Тавантолгой орд газарт бас нүүрсний хулгай нүүрлэчихсэн. Энэ маань ч 49 хувьтай холбоотой. Орон нутгийн Тавантолгойн 49 хувийг барьж байгаа нөхдүүд өнөөдөр 100 хувь эзэмшээд байж байна. Өөрийнхөө төлөөлөл болсон захирлаа тавьчихсан, ерөнхий нягтлангаа тавьчихсан, бусад холбогдох албан тушаалтнуудаа тавьчихаар өнөөдөр тэр Өмнөговийн ард түмний өмч, цаашилбал Монголын ард түмний өмчөөс хулгай хийгээд ингээд байж байгаа асуудлыг цэгцлэх хэрэгтэй байна. Энийг цэгцлэхийн тулд энэ Компанийн тухай хуульд нэмэлт, өөрчлөлтийг яаралтай оруулъя. Тийм учраас өнөөдөр энэ хэлэлцэх асуудалд 2016 онд өргөн барьсан Компанийн тухай хуулийн нэмэлт, өөрчлөлтийг хэлэлцэх асуудалд оруулж өгнө үү гэж танаас хүсэж байна.

М.Энхболд: Пүрэвдорж гишүүн.

Б.Пүрэвдорж: Энэ 7 хоногт Хууль зүйн байнгын хороогоор Монгол Улсын Ерөнхийлөгчөөс Авлигатай тэмцэх газрын дарга, дэд дарга нарыг томилох тухай асуудал орж ирсэн. Энийг Байнгын хороон дээрээс буцаасан байгаа. Тэгэхээр энэ дээр нэлээн институц хоорондын том зөрчил, асуудал хэтэрхий гүнзгийрсэн байна. Төрийн институцууд хоорондоо ингэж зөрчилдөх юм бол энэ Монгол Улсын тусгаар тогтнолд нэлээн тийм гүн, ноцтой нөхцөл байдал үүсэхээр ийм нөхцөлд хүрч байна гэж харагдаж байгаа юм. Тэгэхээр яахав, Монгол Улсын Ерөнхийлөгч АТГ-ын дарга, дэд дарга нарыг оруулж ирэхдээ Үндсэн хуулийн суурь зарчим болох төрийн эрх ард түмний мэдэлд байна гэсэн тэр зарчим дээр суурилаад иргэдээсээ санал аваад ингэж оруулж ирсэн. Харамсалтай нь энийг буцааж байна.

Ерөнхийлөгч бол бүх ард түмнээс сонгогдсон. Гэтэл Байнгын хороон дээр 5000 хүнээр сонгогдсон Мөнхбаатар, 6000 хүнээр сонгогдсон Раднаасэд нарын хүмүүс энийг хоёр, гуравхан үндэслэл хэлээд л буцаачихаж байна л даа. Ийм асуудал хүндрүүлсэн ийм нөхцөл байдалд ороод байна. Тэгэхээр энэ дээр хэд хэдэн асуудлыг, ялангуяа Улсын Их Хурлын дэгийн тухай хуулийг зөрчөөд байна. 

Өөрөөр хэлбэл, дэгийн тухай хуулийн 45.1-д эрх бүхий албан тушаалтан Улсын Их Хуралд ажлаа шууд тайлагнадаг албан тушаалтныг томилох, чөлөөлөх асуудлыг Байнгын хороо 7 хоногийн дотор хэлэлцэж санал, дүгнэлт гаргана гэж байгаа юм. 45.2-т нь нэгдсэн хуралдаанаар Ерөнхийлөгчийн саналыг болон мөн түүнчлэн Байнгын хорооны санал, дүгнэлтийг хэлэлцэж шийдвэрлэнэ гэсэн ийм заалттай. Тэгэхээр энэ эрх бүхий албан тушаалтан асуудал оруулахад зайлшгүй нэгдсэн хуралдаанаар оруулж шийдэх тийм дэгийн заалттай байж байхад энийг Байнгын хорооноос буцаасан нь Үндсэн хуулийн зөрчил рүү хүргэх, хуулийн зөрчил рүү хүргэх тийм нөхцөл байдалд хүрч байна. 

Тийм учраас Их Хурлын дарга энэ Авлигатай тэмцэх газрын дарга болон дэд дарга нарыг томилох, чөлөөлөх асуудлыг нэгдсэн хуралдаанаар хэлэлцүүлэх, Их Хурлын дэгийн тухай хуулийг сахиулах тэр чиглэлийг Байнгын хороонд өгөх нь зүйтэй гэж үзэж байна.

М.Энхболд: Гишүүд хэлэлцэх асуудалтай холбогдуулж үг хэллээ. 

Монголын Үйлдвэрчний эвлэлийн байгууллага төрийн бус байгууллагаас салбар, салбарын ажиллагсдыг хамруулж жагсаал, цуглаан хийж Улсын Их Хурал, Засгийн газар, холбогдох байгууллагуудад шаардах хуудас ирүүлж байгаа. Билэгт гишүүн бол бас эрүүл мэндийн салбарын хувьд нэлээд анхаарах ёстой гэж шүүмжлэлтэй байр сууринаас хэллээ.

8-ны өдөр Драмын театр дээр зохион байгуулсан эрүүл мэндийн салбарын ажиллагсдын жагсаал, тэнд яригдсан зүйлүүд, тавигдсан шаардлага, материал бүгд Их Хуралд ирсэн. Би Нийгмийн бодлого, боловсрол, соёл, шинжлэх ухааны байнгын хорооны даргад энэ асуудлыг анхаарч үзээрэй гээд цохсон байгаа. Дээр нь Боловсролын сайд, Эрүүл мэндийн сайд нар, Баатарбилэг дарга энэ салбарын үйлдвэрчний эвлэлийн байгууллагуудын тавьж байгаа шаардлага гурван талт хэлэлцээрийн хүрээнд яригдах ёстой асуудлууд юу байгаа юм бэ, Их Хурал, Засгийн газар анхаарах ёстой зүйлүүд юу байгаа юм бэ. Ер нь бол энэ тангараг өргөсөн эрүүл мэндийн салбарын ажиллагсдыг тэр ажил хаялт зохион байгуулж байгаа гэсэн энэ асуудал дээр нь нэлээн анхаарал тавьж хуулийн хүрээнд тодорхой арга хэмжээ авч ажиллах нь зүйтэй.

Болд гишүүн үг хэлсэн. Болд гишүүн бол чуулганы хуралдааны ер нь 50 хувь өнгөрч байгаа талаар ярьсан. Бас нэлээн бүтээлч ажлуудыг, бүтээлч хуулиудыг авч хэлэлцэх талаар санал хэлсэн. Энэ саналтай би санал нэг байна. Гэхдээ өргөн баригдчихаад энэ эдийн засаг, нийгмийн амьдрал, томоохон хөтөлбөр, төслүүдтэй холбоотой ийм хүлээгдэж байгаа хуулийн төсөл бол Их Хурал дээр байхгүй. Их Хурал бол орж ирсэн яаралтай асуудлуудыг цаг хугацаанд нь шийдээд явж байгаа. Үндсэн хууль, Сонгуулийн хууль, Улс төрийн намын тухай хуулиуд бол холбогдох ажлын хэсгүүд нь ажиллаад өргөн баригдах түвшинд арай хүрээгүй байгаа. 

Хүний эрхийн дэд хорооны үйл ажиллагаатай холбогдсон асуудлыг бас Болд гишүүн нэлээн шүүмжлэлтэй ярилаа. Хууль зүйн байнгын хороо, Хүний эрхийн дэд хорооны удирдлагын асуудлыг нэг мөр болгоод яриад эцэслээд шийдчихмээр байна. Цогтбаатар сайд бол сайд болсон учраас Дэд хорооны даргаас чөлөөлөгдөх хүсэлтээ гаргасан гэж байгаа, тийм ээ? Энийгээ түргэн шийдээд тэгээд Хүний эрхийн дэд хороо шуурхай ажиллах хэрэгтэй байна.

Хууль зүйн байнгын хороо шаардлагатай гэж үзвэл хууль, хяналтын байгууллагуудын мэдээллийг сонсох талаараа Байнгын хороондоо яриад тэгээд чуулганаар сонсъё гэвэл тэрийг сонсоход бидний хувьд бэлэн байна.

Энхболд гишүүн Мянганы сорилын сангийн тухай асуудлыг хэлэлцье гэсэн санал тавьсан. Тэгэхээр энэ бол, би сая Энхболд гишүүний саналыг Тамгын газраас бас тодрууллаа. Эхний удаад бол зөвшилцөхөөр ирсэн учраас чуулганаар орохгүй юм байна шүү дээ. Одоо Байнгын хороо зөвшилцөөд ингээд шууд Засгийн газарт буцаахаар дэгтэй байгаа. Тэгээд Засгийн газар зөвшилцсөний дагуу бүр сүүлд нь гэрээ хэлцэл хийгдсэний дараа Их Хуралд танилцуулах ийм дэгтэй гэж Тамгын газар тайлбарлаж байна.

Цэрэнбат гишүүний санаачилсан хууль Эдийн засгийн байнгын хороон дээр хэлэлцэх эсэх нь хойшлогдоод байгаа юм байна. Дамба-Очир дарга энэ хуулийн талаар Байнгын хороон дээрээ хэлэлцэх эсэхээ шийдээд чуулганаар оруулж ирвэл чуулган хэлэлцэхэд бэлэн байна.

Пүрэвдорж гишүүн өчигдөр, уржигдар Хууль зүйн байнгын хороон дээр хууль зөрчсөн байна, хэлэлцэх шаадлагагүй гэж олонхиороо шийдвэрлэсэн Авлигатай тэмцэх газрын удирдлагыг солих тухай Ерөнхийлөгчөөс өргөн барьсан асуудлын тухай ярьсан. Хууль зүйн байнгын хороо өөрөө хэлэлцэж үзээд хууль зөрчигдөж энэ асуудал орж ирсэн байна, Байнгын хороо хэлэлцэх шаардлагагүй гэж олонхиороо энэ шийдвэр гаргасан. Энэ бол дэгийн хуулийг нэг их зөрчсөн зүйл байхгүй гэж ингэж үзэж байгаа. Гэхдээ Байнгын хорооны дүгнэлт нь ирээгүй байгаа. Тэрийг нь үндэслээд би бол Ерөнхийлөгчид бичгийнх нь хариу юмнуудыг өгнө гэж бодож байгаа.

Ингээд хэлэлцэх асуудалтай холбогдуулж үг хэлсэн гишүүдийн ярьсан зүйлүүдийг Тамгын газар тэмдэглэж аваад чуулганаар авах, чиглэл өгөгдөж байгаа зүйлүүдийг ажил болгох тал дээр анхаараад Байнгын хорооны удирдлагуудад бас энэ талаар хэлээд ярих хэрэгтэй байна.

Хэлэлцэх асуудалд орохын өмнө би мэндчилгээ дэвшүүлье. 5 сарын 10-ны өдөр Улсын Их Хурлын гишүүн Бөхчулууны Пүрэвдорж төрсөн өдөр нь тохиолдож байгаа юм байна. Мөн 5 сарын 11-ний өдөр Жалбасүрэнгийн Батзандан гишүүний төрсөн өдөр тохиолдож байгаа юм байна. Мөн 5 сарын 12-ны өдөр Болдын Жавхлан гишүүний төрсөн өдөр тохиолдож байгаа юм байна.

Энэ 7 хоногт төрсөн өдөр нь тохиолдож байгаа Пүрэвдорж, Батзандан, Жавхлан нарын гишүүддээ Их Хурлын гишүүдийн нэрийн өмнөөс төрсөн өдрийн мэнд хүргэж ажилд нь, амьдралд нь сайн сайхныг хүсэн ерөөе. 

Хэлэлцэх асуудалдаа оръё.

Нэг. Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийн эцсийн хэлэлцүүлгийг явуулъя.

Төслийг эцсийн хэлэлцүүлэгт бэлдсэн талаархи Төрийн байгуулалтын байнгын хороо танилцуулга гаргасан. Танилцуулгыг Содбилэг гишүүн танилцуулна.

Содбилэг гишүүнийг индэрт урьж байна.

О.Содбилэг: Улсын Их Хурлын дарга, эрхэм гишүүд ээ,

Монгол Улсын Их Хурлын гишүүн Н.Учрал нарын 6 гишүүнээс 2018 оны 1 дүгээр сарын 25-ны өдөр өргөн мэдүүлсэн Монгол Улсын Засгийн газрын тухай хуульд нэмэлт, өөрчлөлт оруулах тухай хуулийн төсөл, хамт өргөн мэдүүлсэн “Монгол Улсын Их Хурлын 2016 оны 12 дугаар тогтоолын хавсралтад нэмэлт, өөрчлөлт оруулах тухай” Улсын Их Хурлын тогтоолын төсөл болон Монгол Улсын Засгийн газраас өргөн мэдүүлсэн “Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын нэгтгэсэн төслийн анхны хэлэлцүүлгийг Улсын Их Хурал 2018 оны 5 дугаар сарын 3-ны өдрийн нэгдсэн хуралдаанаараа явуулж эцсийн хэлэлцүүлэгт бэлтгүүлэхээр Төрийн байгуулалтын байнгын хороонд шилжүүлсэн билээ.

Улсын Их Хурлын гишүүн Учрал нарын 6 гишүүнээс өргөн мэдүүлсэн Монгол Улсын Засгийн газрын тухай хуульд нэмэлт, өөрчлөлт оруулах тухай хуулийн төсөл, хамт өргөн мэдүүлсэн “Монгол Улсын Их Хурлын 2016 оны 12 дугаар тогтоолын хавсралтад нэмэлт, өөрчлөлт оруулах тухай” Улсын Их Хурлын тогтоолын төслийг 2018 оны 5 дугаар сарын 3-ны өдөр татан авсан.

Төрийн байгуулалтын байнгын хороо 2018 оны 5 дугаар сарын 9-ний өдрийн хуралдаанаараа Монгол Улсын Засгийн газраас өргөн мэдүүлсэн “Тогтоолын хавсралтад нэмэлт, өөрчлөлт оруулах тухай” Улсын Их Хурлын тогтоолын төслийг нэгдсэн хуралдааны эцсийн хэлэлцүүлэгт бэлтгэлээ.

Байнгын хороо Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.1 дэх хэсэгт заасны дагуу нэгдсэн хуралдааны анхны хэлэлцүүлгээр олонхийн санал авсан зарчмын зөрүүтэй саналыг төсөлд тусгаж эцсийн хувилбарын төслийг бэлтгэсэн болно.

“Тогтоолын хавсралтад нэмэлт, өөрчлөлт оруулах тухай Улсын Их Хурлын тогтоолын төслийг нэгдсэн хуралдаанд танилцуулж батлуулах саналыг Байнгын хорооны хурадаанд оролцсон гишүүдийн олонхи дэмжсэн бөгөөд Байнгын хорооны эцсийн хувилбарын төсөл, эцсийн хэлэлцүүлэгт бэлтгэсэн тухай танилцуулгыг бэлтгэн та бүхэнд тараасан.

Улсын Их Хурлын эрхэм гишүүд ээ,

“Тогтоолын хавсралтад нэмэлт, өөрчлөлт оруулах тухай Монгол Улсын Их Хурлын тогтоолын эцсийн хувилбарын төсөл, эцсийн хэлэлцүүлэгт бэлтгэсэн тухай танилцуулгыг хэлэлцэн шийдвэрлэж тогтоолын төслийг баталж өгөхийг та бүхнээс хүсье. Анхаарал тавьсанд баярлалаа.

М.Энхболд: Содбилэг гишүүнд баярлалаа.

Зочин танилцуулъя. Улсын Их Хурлын гишүүн Саранчимэгийн урилгаар Баянзүрх дүүргийн Нийгмийн ардчилал Монголын эмэгтэйчүүдийн холбооны гишүүд Улсын Их Хурлын үйл ажиллагаа, Төрийн ордонтой танилцаж байгаа юм байна. 

Эмэгтэйчүүд та бүхэнд ажлын амжилт, сайн сайхныг хүсэн ерөөе.

Ажлын хэсэг танилцуулъя. Хууль зүй, дотоод хэргийн яамны Хууль зүйн бодлогын газрын дарга Сайнзориг хүрэлцэж ирсэн байна. Оюуны өмч, улсын бүртгэлийн ерөнхий газрын Зохиогчийн эрхийн газрын дарга Мягмардорж хүрэлцэж ирсэн байна.

Байнгын хорооны танилцуулгаас асуулт байна уу, гишүүдэд?

Тэрбишдагва гишүүнээр тасаллаа. Тэрбишдагва гишүүн асуултаа асууя.

Д.Тэрбишдагва: Баярлалаа. Энэ тогтоолын төслийг зарчмын хувьд дэмжиж байгаа. Гэхдээ энэ, иргэний бүртгэл, оюуны өмчөөр ингээд нийлүүлээд, ингээд байгаа л даа. Тухайлах юм бол Алтанхуягийн Засгийн газрын үед тус тусдаа байсан. Сайханбилэгийн Засгийн газрын үед Статистикийн газартай бас нийлүүлж үзсэн. Эрдэнэбатын Засгийн газрын үед Оюуны өмчтэй бас нийлүүлсэн. Одоо манай бүртгэлийн газар. Одоо энэ хоёрыг салгах гэж байна л даа. Ингээд салгах, нийлүүлэх болгонд л энэ чинь хүмүүсийг нааш цааш нь өөрчилдөг, зардал хөрөнгө гардаг. Ингээд Монголын төрийн тогтвортой үйл ажиллагаа, төрд ажиллаж байгаа нөгөө хүмүүсийн тогтвор суурьшилгүй, тэгээд Засгийн газар болгон нэг газрыг нийлүүлээд, салгаад л ингээд байх юм аа.

Тийм учраас энийг эхний үед нийлүүлнэ гэдгийг эсэргүүцэж буруу зөрүү зүйл хийсэн гэж ингэж ярьж байсан. Тэгээд энэ дээр Байнгын хороо хариулах уу, ажлын хэсэг хариулах уу? Ер нь энэ олон удаа нийлж, салалтын үед гарсан зардлын тооцоо гэж байна уу? Нэг нийлээд, нэг салаад ингээд явж байхад машин унаа, тэгээд л урсгал зардал, зарим хүмүүс орлогчийн тоо нэмдэг, хасдаг гэдгээс авахуулаад ингэж гарч байсан зардлын тооцоо гэж юм байдаг юм болов уу?

Цаашдаа бол энэ төрийн бодлогыг нэлээн сайн Их Хурал байгуулагдсан цагаас нь хойш зөв зүйтэйгээр хийхгүйгээс болоод нэг Их Хурлын хугацаанд Засгийн газар нь хэд хэд солигддог, нэг байгууллага нь хэд хэд нийлж салдаг. Энэ өөрөө бас их зөв зүйтэй асуудал биш л дээ. Тийм учраас би зүгээр, энэ удаагийн салгаж тусад нь байлгаж байвал зөв гэж үзэж байгаа юм. Яагаад гэвэл энэ бүртгэлийн газар гэдэг чинь өөрөө маш их өвөрмөц чухал ажил хийдэг, нэг талаасаа.

Нөгөө талаасаа өнөөдөр дэлхий нийтэд шинжлэх ухаан, технологийн дэвшил, оюуны өмчийн асуудал, инновацийн асуудал гэж ингэж яригдаж байгаа үед оюуны өмчийг тусад нь байгуулна гэдгийг бүрэн дэмжиж л байгаа юм. Тэгээд хамгийн гол нь энэ олон удаа салгахад хэдэн зардал гарсан байна вэ? Зардал дээр тооцоо судалгаа гаргасан юм байна уу гэдгийг би дахиж лавлах гээд байна л даа. Баярлалаа.

М.Энхболд: Лүндээжанцан дарга хариулт өгье.

Д.Лүндээжанцан: Эцсийн хэлэлцүүлэг учраас Байнгын хороо хариулах болж байгаа юм. Ажлын хэсэг болоод хууль санаачлагчдын зүгээс маш их юм ярьдаг. Энэ асуудал гурван удаа хэлэлцэгдэх үед туж зардал мөнгөний асуудал яригдсан. Ажлын хэсэг болоод Засгийн газрын зүгээс ямар хариулт өгдөг вэ гэхээр мөнгө санганы асуудал гарахгүй гэдэг. Одоогийн, хуучин Оюуны өмчийн газар одоогийнхоо байгаа байрандаа 40-өөд хүнтэй байж байна. 

Бүртгэлийн газрын орлогч байсан оюуны өмч хариуцсан орлогчийн хэмжээний хүн бол бас тэр орон тоо хэмнэгдээд даргаар нь очно. Орлогч байхгүй гэж ярьдаг. Тэгээд энэ дээр бол тамга, тэмдэг, тэгээд албан бичгийн нүүр зэрэг ийм зардлууд гарна гэж ярьдаг. Энийг бол энэ жилийн төсвийн тодотгол хийхгүйгээр Хууль зүйн сайдын эрхлэх асуудлын хүрээнд төсвийн ерөнхийлөн захирагч бол энэ асуудлыг шийдэх бололцоотой гэж ярьдаг. Статистик, бүртгэл хоёр нэг байсан үеийн зардал тооцооны асуудал бол манай хороон дээр яригдаагүй гэдгийг хэлье.

Ер нь Тэрбишдагва гишүүний ярьдаг нийлүүлээд л, салгаад л байдаг тийм үү. Одоо ингээд л бүтцийн өөрчлөлт нэртэй ийм зүйл байнга хийгддэг. Ийм учраас төрийн, ялангуяа гүйцэтгэх засаглалын тогтвортой байдал, тогтолцооны тогтвортой байдал бол бас улс орны хөгжилд маш их нөлөө үзүүлдэг учраас энэ гүйцэтгэх засаглалын тогтворгүй байдал бол бодлого явах, цаашид тэр хэрэгжихэд маш их саадтай. Дээр нь эдийн засгийн үр нөлөө муутай байдаг гэдэг энэ шүүмжлэлийг манай Төрийн байгуулалтын хороо төрийн тогтолцооны асуудлыг хариуцсаныхаа хувьд анхааралдаа авч байна гэдгээ хэлье.

М.Энхболд: Гишүүд асуулт асууж хариулт авч дууслаа.

Байнгын хорооны саналаар “Тогтоолын хавсралтад нэмэлт, өөрчлөлт оруулах тухай” Улсын Их Хурлын тогтоолын төслийг бүхэлд нь баталъя гэсэн томьёоллоор санал хураалт явуулъя.

49 гишүүн оролцож 81,6 хувийн саналаар санал дэмжигдлээ.

Тогтоолын төсөл батлагдлаа. 

Гишүүд, ажлын хэсэгт баярлалаа.

Дараагийн асуудалдаа оръё.

Хоёр. Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төслийг хэлэлцэж эхэлье.

Хууль санаачлагчийн илтгэлийг Гадаад харилцааны сайд Цогтбаатар танилцуулна.

Цогтбаатар сайдыг индэрт урьж байна.

Д.Цогтбаатар: Улсын Их Хурлын дарга, Улсын Их Хурлын гишүүд ээ, Дэлхий даяар газар тариаланд ашиглах боломжтой үржил шимт газрыг нэмж өргөжүүлэх боломж хомс болсон төдийгүй өнгөрсөн 100 гаруйхан жилийн хугацаанд хүнс, хөдөө аж ахуйн ургамлын генетик нөөцийн 75 хувь нэгэнт эргэлт буцалтгүйгээр устаж үгүй болсон байна. Энэ асуудлыг шийдвэрлэх хамгийн оновчтой арга зам нь хүнс, хөдөө аж ахуйн ургамлын генетик нөөцийг цаг алдалгүй хамгаалж тэдгээрийг үр дүнтэй ашиглах замаар шинэ сорт хэлбэрүүдийг бүтээж газар тариалангийн үйлдвэрлэлд өргөнөөр нэвтрүүлэх явдал гэдгийг дэлхийн улс орнууд санал нэгтэйгээр хүлээн зөвшөөрч байгаа юм.

Иймээс ч Нэгдсэн Үндэстний Байгууллагын Хүнс хөдөө аж ахуйн байгууллагаас санаачлан ургамлын генетик нөөцийг хадгалж хамгаалах, тогтвортой ашиглах замаар даян дэлхийн хүнсний хангамж, аюулгүй байдлыг хангах зорилгоор хүнс, хөдөө аж ахуйн ургамлын генетик нөөцийн олон улсын гэрээг баталж 2004 оноос үйлчилж эхэлсэн бөгөөд одоогийн байдлаар дэлхийн 145 орон нэгдээд байна. Уг гэрээ нь хүнс, хөдөө аж ахуйн ургамлын генетик нөөцийг олон улсын хэмжээнд чөлөөтэй солилцох, судалж ашиглах хууль, эрх зүйн боломж бий болгож тэдгээрийг хамтран хамгаалах, үр ашигтай ашиглах замаар даян дэлхийн хүнсний хангамж, аюулгүй байдал, хөдөө аж ахуйн тогтвортой хөгжлийг хангах, түүнчлэн олон зуун жилийн явцад тухайн улс орны тариаланчид, судлаачдын хуримтлуулсан уламжлалт мэдлэг, ургамлын генетик нөөцийг ашигласнаас бий болсон ашгаас тэдэнд буцааж хүртээх олон улсын тогтолцоо бий болгох зорилготой юм.

Уг гэрээг соёрхон баталснаар манай орны газар тариалангийн үйлдвэрлэлийг нэмэгдүүлэх, эрчимжүүлэхэд нэн шаардлагатай ган, халуун, өвчин хортонд тэсвэртэй ургац өндөртэй хүнс тэжээлийн өндөр ач холбогдолтой шинэ таримал ургамлын генетик материалаар таримал ургамлын генийн санг баяжуулж Монгол орны хөрс, цаг уурын нөхцөлд тохиромжтой бүтээмж өндөртэй шинэ сортуудыг бий болгох, сайжруулах судалгаанд дэлхийн таримал ургамлын генетик нөөцийг чөлөөтэй ашиглах боломж бүрдэх юм. Түүнчлэн ургамлын генетик нөөцийг хадгалж ашиглах ажлыг сайжруулахад шаардлагатай техник, технологи, хөрөнгө санхүү болон боловсон хүчнийг чадавхижуулах чиглэлээр олон улсын хамтын нийгэмлэг болон бусад донор байгууллагуудын дэмжлэгийг бүрэн хүртэх өргөн боломж нээгдэнэ.

Цаашид хүнс, хөдөө аж ахуйн ургамлын генетик нөөцийг хадгалж хамгаалах, судалж ашиглах чиглэлээр Нэгдсэн Үндэстний Байгууллагын Хүнс, хөдөө аж ахуйн байгууллагаас хэрэгжүүлэх үйл ажиллагаа, дэмжлэгүүд нь энэхүү олон улсын гэрээний үзэл баримтлалаар явагдах болсныг хүнс, хөдөө аж ахуйн байгууллагаас онцлон тэмдэглэж байна. Хүнс, хөдөө аж ахуйн ургамлын генетик нөөцийн олон улсын гэрээг соёрхон батлахад хүнс, хөдөө аж ахуйн байгууллагын бүх гишүүд, хүнс, хөдөө аж ахуйн байгууллагын гишүүн бус боловч Нэгдсэн Үндэстний Байгууллагын бүх улсууд нээлттэй бөгөөд улс орнуудын хувьд ямар нэгэн мөнгөн төлбөрийн үүрэг хүлээдэггүй болно.

Уг гэрээнд нэгдэн орох асуудлыг Монгол Улсын Засгийн газар 2018 оны 4 дүгээр сарын 4-ний өдрийн хуралдаанаар хэлэлцэн дэмжээд Засгийн газрын 16 дугаар тэмдэглэлийг гаргасан. Мөн Монгол Улсын Их Хурлын Аюулгүй байдал, гадаад бодлогын байнгын хорооны 2018 оны 5 дугаар сарын 8-ны өдрийн хуралдаанаар уг асуудлыг хэлэлцэн хуралдаанд оролцсон гишүүдийн олонхи дэмжсэн болно.

Олон улсын гэрээний тухай хуулийн 10 дугаар зүйлийн 10.4-т заасны дагуу Нэгдсэн Үндэстний Байгууллагын Хүнс, хөдөө аж ахуйн байгууллагын хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төслийг боловсруулсан болно.

Та бүхэн энэхүү төслийг хэлэлцэн дэмжиж өгнө үү. Анхаарал тавьсанд баярлалаа.

М.Энхболд: Цогтбаатар сайдад баярлалаа.

Хуулийн төслийн талаар Аюулгүй байдал, гадаад бодлогын байнгын хороо санал, дүгнэлт гаргасан. Санал, дүгнэлтийг Улсын Их Хурлын гишүүн Б.Энх-Амгалан танилцуулна.

Б.Энх-Амгалан гишүүнийг индэрт урьж байна.

Б.Энх-Амгалан: Улсын Их Хурлын дарга, эрхэм гишүүд ээ, Монгол Улсын Аюулгүй байдал, гадаад бодлогын байнгын хорооны 2016 оны 10 дугаар сарын 26-ны өдрийн хуралдаанаар урьдчилан зөвшилцсөн Нэгдсэн Үндэстний Байгууллагын Хүнс, хөдөө аж ахуйн байгууллагын хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төслийг Монгол Улсын Засгийн газраас  2018 оны 5 дугаар сарын 4-ний өдөр Улсын Их Хуралд өргөн мэдүүлснийг Аюулгүй байдал, гадаад бодлогын байнгын хороо 2018 оны 5 дугаар сарын 8-ны өдрийн хуралдаанаараа хэлэлцлээ.

Хуулийн төслийг хэлэлцэх үед Улсын Их Хурлын гишүүн Б.Энх-Амгалан эх орны хөрсөнд ургасан үр тариа, хүнсний ногооны сортуудыг сайжруулах, нэр төрлийг өргөжүүлэх, генийн өөрчлөлттэй бүтээгдэхүүн, үр тариа болон хүнсний ногооны сортуудыг нарийвчлан тогтоох өндөр хүчин чадал бүхий лабораторитой болох. Манай улстай ижил цаг уурын нөхцөл бүхий улсад ашиглагдаж байгаа үр тариа, хүнсний ногооны сортуудыг судлан өөрийн орны цаг уурын нөхцөлд тохирсон сортыг гарган авахад анхаарах. Гэрээний үг, үсэг, агуулгыг дахин харж нарийвчлан судлах зэрэг саналыг гаргасан бөгөөд хуулийн төслийг Байнгын хорооны хуралдаанд оролцсон гишүүдийн олонхи дэмжиж соёрхон батлах нь зүйтэй гэж үзсэн болно.

Улсын Их Хурлын эрхэм гишүүд ээ, Нэгдсэн Үндэстний Байгууллагын Хүнс, хөдөө аж ахуйн байгууллагын хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төслийн талаархи Аюулгүй байдал, гадаад бодлогын байнгын хорооны санал, дүгнэлтийг хэлэлцэн уг хуулийн төслийг соёрхон баталж өгөхийг та бүхнээс хүсье. Анхаарал тавьсанд баярлалаа.

М.Энхболд: Энх-Амгалан гишүүнд баярлалаа.

Зочин танилцуулъя. Улсын Их Хурлын гишүүн Б.Энх-Амгалангийн урилгаар Хан-Уул дүүргийн 165 дугаар цэцэрлэгийн багш, ажилчид Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт сайн сайхныг хүсэн ерөөе.

Ажлын хэсэг танилцуулъя. Хүнс, хөдөө аж ахуй, хөнгөн үйлдвэрийн дэд сайд Сауле, Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга Энх-Амар, мөн яамны Газар тариалангийн бодлогын хэрэгжилтийг зохицуулах газрын дарга Болорчулуун, мөн газрын ахлах мэргэжилтэн Одонхүү, Бодлого, төлөвлөлтийн газрын мэргэжилтэн Уранчимэг, Дархан-Уул аймгийн Ургамал, газар тариалангийн хүрээлэнгийн Генетик нөөцийн секторын эрхлэгч Атарсайхан нарын ажлын хэсэг хүрэлцэж ирсэн байна.

Хууль санаачлагчийн илтгэл болон Байнгын хорооны дүгнэлтээс асуулт асууж үг хэлэх гишүүд байвал нэрээ өгье. Хамтдаа.

Мөнхцэцэг гишүүнээр тасаллаа.

Тэрбишдагва гишүүн асуулт асууж үг хэлье.

Д.Тэрбишдагва: Баярлалаа. Энэ ажлын хэсгийг ингээд харж байхад Хүнс, хөдөө аж ахуйн яам, хүнс хөдөө аж ахуйн холбогдолтой л хүмүүс байгаа юм л даа. Тэгэхээр би энэ дээр юу гэж асуух гээд байна вэ гэвэл энэ генетикийн Нэгдсэн Үндэстний Байгууллагын Хүнс, хөдөө аж ахуйн байгууллагын хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төсөл батлах гэж байна л даа.

Энэ хуулийн төслийг батлахад Байгаль орчин, хүнс, хөдөө аж ахуйн байнгын хорооноос санал авсан уу? Хоёр Байнгын хороо хоорондоо ярилцсан юм байна уу? Өөрөөр хэлбэл, хүнс, хөдөө аж ахуйн салбарын хүмүүс чинь Гадаад бодлого, аюулгүй байдлын байнгын хорооны гишүүд биш л дээ. Тийм учраас Байнгын хороотойгоо зөвшилцөхгүй, ер нь бол бид баталдаггүй, гэхдээ Байнгын хороод бол заавал санал, дүгнэлтээ гаргаж хэлэх ёстой шүү дээ. Нэгдүгээр асуулт дээр энэ дээр юу гэж бодож байна вэ?

Хоёрдугаарт, энэ сайдын танилцуулга дээр газар тариалангийн асуудлыг л. Одоо газар тариаланд л ургаж байгаа генетикийн ургамлын асуудал яригдах юм байна л даа. Ер нь Монгол орон бол бэлчээрийн даацын хувьд маш хүндэрчихсэн, ер нь газар тариалангаас гадна малын тэжээлийн ургамлыг тарих, энэ бэлчээрийнхээ даацыг сайжруулах чиглэлээр энэ чинь генетикийнх нь ургамалд бүгдэд нь өөрчлөлт орж байгаа шүү дээ. Шарилж л ургаад эхэлчихсэн улс байгаа шүү дээ. Тэгэхээр энэ дээр зөвхөн газар тариалангийн асуудал биш генетикийн бэлчээрийн ургамлын генетикийн нөөцийн чиглэлээр ерөөсөө нэг ч үг, үсэг оруулаагүй байх юм. Энэ чиглэлээр ажлын хэсгийнхэн юу гэж үзэж байгаа юм бэ? Танилцуулга дээр бол зөвхөн газар тариалангийн асуудал гэж ингэж орсон байна.

Гуравдугаарт нь, олон улсын хэмжээнд ороод гадна дотноос тусламж дэмжлэг авах гэж байгаа үр дүнтэй асуудал. Яг энэ олон улсын байгууллагад орсноор Монгол Улс энэ гишүүн байгууллагынхаа төлбөр тооцоо гэж хичнээн юм, ямар хугацаанд гишүүнчлэлийн төлбөр гэж төлж байгаа вэ? Энэний үндсэн дээр яг гишүүн байгууллагад ороод, их олон улс орон орсон юм байна. Тэгэхээр яг энэ олон улсын байгууллагуудаас яг генетикийн ургамлыг, ялангуяа манайх шиг цаг уурын асар их өөрчлөлтөд орж байгаа. Уул уурхай гээд баахан байгалиа сөнөөчихсөн, эргээд сэргээдэг байгууллага тун цөөхөн юм байна лээ дээ. Ихэнх нь ухаад аваад гараад явчихдаг. Тэгээд цаг уурын өөрчлөлт асар их явагдаж байгаа энэ үед гадна дотны тусламж дэмжлэг яг генетикийн ургамлын чиглэлээр бусад улс оронд үзүүлж байсан тусламж манайд яг энэ чиглэлээр ямархуу дэмжлэг авах юм бэ гэсэн тодорхой хэмжээний төсөл хөтөлбөрүүд, боловсруулсан тодорхой саналууд байна уу?

Ийм байх юм бол яг энэ генетикийн хууль батлагдаж олон улсын гишүүнчлэлд орсноороо энэ дээр одоогийн байгаа ургамлынхаа бүтэц, генетикийн өөрчлөлт нөөцөд ийм, ийм чиглэлээр газар тариалангийн чиглэлээр, бэлчээр ургамлын чиглэлээр манай ургамлын генетикүүд ингэж их өөрчлөгдөж байгаа энэ үед ийм, ийм зүйл дээр бид хамтарч ажиллахаар төсөл хөтөлбөр одооноос боловсруулаад эхэлчихсэн юм гэсэн ийм тооцоо судалгаатай гаргаж ирсэн тийм юм байна уу гэсэн ийм гурав, дөрвөн асуудал байна. Асуултдаа тодорхой хариу авъя.

М.Энхболд: Содбилэг дарга хариулах уу, Цогтбаатар дарга хариулах уу?

Содбилэг дарга.

Д.Тэрбишдагва: Ажлын хэсэг ч хариулж болно шүү дээ.

М.Энхболд: Ажлын хэсэг хариулах юм уу? Хөдөө аж ахуйн байнгын хороотой холбогдсон уу, уягдсан уу гэж.

Содбилэг гишүүний микрофоныг өгье.

О.Содбилэг: Байнгын хорооны хурлын үеэр Хөдөө аж ахуйн байнгын хороотой яригдсан зүйл бол байхгүй. Гишүүнчлэлийн төлбөрийн талаар ажлын хэсэг хариулах уу?

М.Энхболд: 82 дугаар микрофон, Сауле сайд хариулъя.

Ж.Сауле: Та бүхний өнөөдрийн өглөөний мэндийг хүргэе. Түрүүн Содоо гишүүн хариулж байх шиг байна. Яамдаас бол санал авагдсан байгаа гэдгийг нэмж хэлье. Байнгын хорооноос бол санал аваагүй.

Тэрбишдагва гишүүний хүнс, хөдөө аж ахуйн ургамлын генетик нөөцийн олон улсын гэрээнд нэгдсэнээр төсөвт үүсэх дарамт байгаа юу гэж асууж байх шиг байна. Гэрээнд элсэн ороход болох гишүүнчлэлийн аливаа төлбөр байхгүй гэдгийг хэлье. Тэгээд та түрүүн тэжээлийн ургамал байна уу гэж асууж байна. Энэ 64 нэр төрлийн ургамлыг бид нар ярьж байгаа. Хавсралт дээр бол, түүний 3/2 нь тэжээлийн ургамал орчихсон байгаа гэдгийг бас хариулъя. Ерөнхий нэршлээр нь бүгдийг нь оруулчихсан байгаа. Тэгээд Нэгдсэн Үндэстний Байгууллагын Хүнс, хөдөө аж ахуйн байгууллагын санхүүжилтээр хөгжиж байгаа орнуудын генетик нөөцийг хамгаалах, судалж үр ашигтай ашиглах үндэсний хэмжээний төсөл хөтөлбөрүүдийг хэрэгжүүлэхэд санхүүгийн дэмжлэг авах боломж бүрдэнэ. Тухайлбал, гэрээний гишүүн орнуудын хэмжээнд ээлжит төслийн сонгон шалгаруулалт 2017 оны 12 сард эхэлсэн. Энэ хүрээнд 250-450 мянган ам.долларын төслийн дэмжлэг авах бүрэн боломжтой байгаа юм.

М.Энхболд: Тэрбишдагва гишүүнд 1 минут нэмж өгье.

Д.Тэрбишдагва: Таримал ургамлыг ч ойлгож байна. Бэлчээрийн генетик чинь өөрөө өөрчлөлт ороод байгаа гэдэг дээр би асуусан. Тэгээд тэрэнд хариулсангүй л дээ. Ер нь энэ Байгаль орчин, хүнс хөдөө аж ахуйн байнгын хороогоор орж заавал ч үгүй саналыг нь авах ёстой. Зүгээр, Аюулгүй байдал, гадаад бодлогын байнгын хороогоор шууд явчихаж болдог л доо. Тэгэхдээ өчигдөр гэхэд л Мянганы сорилын сангийн 300 сая ам.долларын асуудал гээд Эдийн засгийн байнгын хороогоор орж байгаад Эдийн засгийн байнгын хорооны саналыг авсан. 

Түүнтэй адилхан энэ чинь генетикийн нөөцийн асуудал гэж ярих юм бол бид газар тариалангийн ургамлаас гадна бэлчээрийн нөөц, бэлчээрийн генетик хувиралт их болж байгаа энэ нөхцөл байдлаас авахуулаад яг тэнд чинь мэргэжлийн Байнгын хороогоор орж санал бодлыг нь тусгаж цаашдын арга хэмжээд бид санал бодлоо хэлж явах ёстой л доо. Тийм учраас Байнгын хороогоор орох л ёстой гэсэн байр суурьтай байгаа. Баярлалаа.

М.Энхболд: Б.Бат-Эрдэнэ гишүүн.

Б.Бат-Эрдэнэ: Баярлалаа. Олон улсын гэрээг соёрхон батлах тухай ийм хуулийн төслийг оруулж ирж байна, дэмжиж байгаа. Хөдөө аж ахуй, ургамлын генетик нөөцийн олон улсын гэрээг ингээд батлах нь ээ гэж. Тэгэхээр түрүүн Тэрбишдагва гишүүний хэлж байгаатай би бас санал нэг байгаа юм. Би сая орон нутагт өөрийн тойргийн 5 сумын 7 багийн иргэд, хөдөлмөрчидтэй уулзаад ирлээ. Энэ Монгол орны нийт газар нутаг бол цөлжилтөнд асар их нэрвэгдэж байна. Энэ судалгааны хүрээлэнгүүд нийт газар нутгийн 72 хувь нь цөлжилтөнд өртсөн, өртөх магадлалтай ийм бүс нутгууд болжээ гэж ингэж дүгнэлт гаргасан байгаа.

Бид нарын байгалийн тэнцвэр, горимыг хадгалдаг хойд талын хангайн бүсийн нутгуудад цэгэн цөлжилт үүссэн байна гэдэг ийм аюултай аюулын харанга дэлдсэн ийм мэдээллийг өгч байгаа. Тийм учраас энэ дээр төр онцгой анхаарал хандуулахгүй бол болохгүй байна. Одоо хөдөө орон нутагт үнэхээр хавар хүнд мал, хүнгүй гуйвчихсан ийм байдалтай байна. Нэг ч дусал бороо дусах юм байхгүй, малчид, хөдөөгийн иргэд бүр аргаа бараад энэ үүлэнд зориудаар нөлөөлөх энэ ажлыг зохион байгуулаач ээ гэж  ингэж иргэд хэлж байна. Тэгээд би бол ойрын хугацаанд Засгийн газарт асуулга тавья гэж ингэж бодож байгаа. Тэгээд би Их Хурлын даргаас хүсэх зүйл бол миний тавьсан энэ асуулгыг, одоо яг Засгийн газрын хийж байгаа үйл ажиллагааг Их Хурал дээрээ сонсох цаг хугацаа нь мөн учраас энэ асуудлыг очер харгалзалгүйгээр оруулж өгөөрэй.

Бид нар өмнө нь Их Хурлын гишүүдийн тавьсан асуулга цаг хугацаа нь өнгөрчихсөн хойно, зун, хаврын чуулганаар асуух ёстой юмыг аль намрын чуулганаар, өвөл эхэлчихсэн байхад асууж байдаг. Өвлийн бэлтгэл хангахтай холбоотой асуудлыг асуулга тавьчихсан байхад аль зун эхэлчихсэн, хаврын чуулганаараа хэлэлцэж байдаг ийм дутагдлууд бол өмнөх парламентын бүрэн эрхийн хугацаанд гарч байсан учраас Их Хурлын даргыг энэ дээр анхаарч өгөхийг хүсэж байна.

Тэгээд надад хоёр, гурван тодорхой асуулт байна. Нэгдүгээрт, цөлжилт, байгаль, цаг уурын энэ өөрчлөлттэй холбоотойгоор яг бодит байдлаар Монгол орны бэлчээрийн ургамлын бүтцэнд ямар өөрчлөлт гарсан юм бэ? Түрүүн Тэрбишдагва гишүүн хэлсэн. Үнэхээр, ялангуяа энэ төвийн баруун аймгуудад бол харах юм бол жигтэйхэн сайхан ногоон туяа татаад байдаг. Яваад очихоор зүгээр өмхий өвс шарилж байдаг шүү дээ. Харьцангуй, бас хангай тал руугаа арай дээр ийм өвс, ургамлын бүтэц бол байгаа. Тэгэхээр энэ дээр та бүхэн маань судалгаа хийсэн ийм зүйл байгаа юм уу, үгүй юм уу?

Газар тариалангийн ургамлын бүтэцтэй, генетик нөөцтэй холбоотой асуудлыг энэ оруулж ирж байгаа хуулийн төсөлд түлхүү тавиад байх шиг байна. Ер нь өөрийн Монгол орны энэ нүүдлийн ахуй, бэлчээрийн мал аж ахуйтай орны хувьд энэ бэлчээрийн бүтэц дээр онцгой анхаарах ийм зайлшгүй шаардлага байгаад байна.

Нөгөө нэг нь бол хөдөө орон нутагт тулгамдаж байгаа асуудал бол газар тариалан, мал аж ахуйтай холбоотой энэ зөрчил тэмцлийн асуудал байна. Өмнөх 2012-16 онд Ардчилсан  нам, Шударга, ёс эвсэл засгийн эрх барьж байх үед энэ Газар тариалангийн хуулийг баталсан. Тухайн үед батлахад нь бидний гишүүд бас тодорхой санал, байр сууриа илэрхийлж байсан. Харамсалтай нь хүмүүс бид нарын илэрхийлж байгаа байр суурийг авалгүйгээр энэ хуулийн төслийг баталсан учраас энэ хууль чинь амьдрал дээр үнэхээр хэрэгжихгүй байна, энэ хуулиа эргэж анхаарч үзэхгүй бол газар тариалан, мал аж ахуй хоёр.

М.Энхболд: 1 минутаа авах уу?

Ажлын хэсэг хариулах уу? Судалгаатай холбоотой зүйлүүд асууж байна.

83 дугаар микрофоныг өгчихье.

Ц.Болорчулуун: Газар тариалангийн бодлогын хэрэгжилтийг зохицуулах газрын дарга Болорчулуун. Ер нь Тариалангийн тухай хууль 2015 онд батлагдсан. Хуулийн хэрэгжилтийг орон нутагт зохион байгуулаад явж байгаа. Тариалангийн хуульд тусгаснаар бид нар газар тариалан, эрчимжсэн мал аж ахуйн бүс нутгийг тогтоох Засгийн газрын шийдвэр гаргуулахаар холбогдох яамдаас саналыг аваад маргаашийн буюу энэ 5 дахь өдрийн Засгийн газрын хуралдаанаар оруулах гэж байгаа. Ингэснээрээ бид нар малчид, тариаланчдын хоорондын зөрчлийг арилгах талаар бас тодорхой арга хэмжээнүүдийг авч хэрэгжүүлнэ гэж ийм байдлаар байна.

Өнөөдрийн байдлаар бол нийтдээ 7 аймгийн 60 сумын 130 баг энэ тариалангийн бүс нутаг тогтоохоор ингэж материалаа ирүүлсэн, Иргэдийн Хурлаас. Энэ асуудал ингээд маргаашийн хурлаар орж шийдвэр гараад бид нар орон даяар энийг хэрэгжүүлэхээр ажиллаж байгаа.

М.Энхболд: 1 минут Бат-Эрдэнэ гишүүнд нэмж өгье. Асуултыг та нар тэмдэглэж аваад.

Б.Бат-Эрдэнэ: Тийм, асуултад тодорхой хариулт өгвөл их зүгээр байгаа юм даа. Ажлын хэсэг энийг анхаарна биз.

Одоо би дараагийн 1 минутад багтаагаад асуух гэж байгаа юм бол Монгол орны байгаль, цаг уурын тэнцвэр, горимтой холбоотой асуудлыг би хөндөж тавих гээд байна л даа. Яахав, урт нэртэй хуулийг намайг санаачилж өргөн барьсан учраас надтай холбодог. Гэхдээ энэ зайлшгүй Монголын төр, нийгэмд зөвшилцөлд хүрч байж ийм хууль, бодлого гарах зайлшгүй шаардлага тулгарсан юм. Энэ хууль, бодлого гараад тодорхой хэмжээнд Монгол орны байгаль, экологийн тэнцвэр сэргэх, хадгалагдах ийм нөхцөл бүрдсэн. Харамсалтай нь Монголын төр эргүүлээд 2013 онд энэ дагаж мөрдөх журмын хууль хүчингүй болсонтой холбогдуулаад энэ гол мөрний чинь эхэнд алтны уул уурхайнууд үйл ажиллагаа явуулаад байна. Энэ дээр ямар арга хэмжээ авах.

М.Энхболд: Хэн хариулах вэ?

84 дүгээр микрофон.

М.Энх-Амар: Хүнс, хөдөө аж ахуй, хөнгөн үйлдвэрийн яамны Бодлого, төлөвлөлтийн газрын дарга Энх-Амар. Бат-Эрдэнэ гишүүний асуултад хариулъя. Ер нь Монгол Улс хөдөө аж ахуйн орон. Мал аж ахуйн салбарт малын тоо толгой сүүлийн жилүүдэд өсч бэлчээрийн даацанд нөлөөлж байгаа юм. Мөн бэлчээрт нөлөөлж байгаа бас хамгийн чухал асуудал бол байгаль цаг уурын эрс ширүүн өөрчлөлт бас нөлөөлж байгаа. Бэлчээрийн ургамлын төрөл зүйл бол цөөрч байгаа ийм асуудлууд байгаа.

Улсын тусгай хэрэгцээнд улсын хэмжээнд тодорхой отрын бүс нутгуудыг бас байгуулж, энийг хашиж хамгаалах асуудал дээр яам анхаарч ажиллаж байгаа. Ер нь бас яамнаас санаачлаад Бэлчээр хамгаалах тухай хуулийн төслийг нь боловсруулчихаад одоо Засгийн газраар үзэл баримтлалыг нь хэлэлцүүлж.

М.Энхболд: Болорчулуун гишүүн.

Х.Болорчулуун: Баярлалаа. Нэгдсэн Үндэстний Байгууллагын Хүнс, хөдөө аж ахуйн байгууллагын ургамлын генетик нөөцийн олон улсын гэрээнд Монгол Улс орох нь л дээ. Ингэснээрээ, за яах вэ, ургамлыг ургамал хооронд нь шинэ генийн сорт гаргасан энэ юуг дэлхий даяар хүлээн зөвшөөрч хэрэглэж байгаа. Жишээ нь алим, лийр хоёрыг хооронд нь холиод шинэ сорт гаргах, овьёосыг улаан буудайг хооронд нь эрлийзжүүлээд генетикийн хэмжээнд ажиллаад ингээд ганд тэсвэртэй, өвчин даах чадвартай ийм шинэ сортыг гаргаж байгаа.

Тэгтэл сүүлийн арваад жил генийн өөрчлөлттэй хүнс, ургамал гэж нэг аюултай юм гарч ирсэн. Энийг бол олон улс орон хориглож байгаа. Манай хөрш ОХУ-аас авахуулаад Европын холбооны олон орон хориглож байгаа. Тэр битгий хэл, Америк өөрөө зарим муж нь энийг тариалахыг худалдаалахыг хориглочихсон байдаг юм байна лээ. Энэ асуудлыг оруулж ирэхдээ Хүнс, хөдөө аж ахуйн байнгын хороогоор яагаад оруулж ирээгүй юм бэ? Зөвхөн Аюулгүй байдлын байнгын хороогоор оруулсан байна. Ер нь тэгээд энэ гэрээнд орсноороо Монгол Улс тэр генийн өөрчлөлттэй хүнсийг, таримлын үрийг импортоор оруулахыг хориглох эрхгүй болох, эсхүл зайлшгүй Монгол Улсад тариалах ч юм уу ийм нөхцөл байдал үүсчих юм биш биз дээ? Энэ тал дээр хариулаач гэж хэлмээр байна.

Хоёрдугаарт, одоо манай хөдөө аж ахуйн эрдэм шинжилгээний байгууллагууд үндсэндээ дампуурчихсан. Дарханы Ургамал, газар тариалангийн эрдэм шинжилгээний хүрээлэн, Дорнодын хүрээлэн, Ховд, Увсын хүрээлэн гэж байсан. Хөдөө аж ахуйн дээд сургууль төгссөн, их сургууль төгссөн шилдэг боловсон хүчин, дандаа онц төгсөгчид тэнд ажилладаг байсан. Манай агрономууд, слекторууд Дархан-34, Халх гол гээд ганд тэсвэртэй богино болцтой ийм сортуудыг л гаргаж байсан. Энэ болгон одоо ингээд Монголд байхгүй болчихсон. Энэ байхгүй болж хөдөө аж ахуйн ургамал, газар тариалангийн хүрээлэнгүүд дампуурах нэг үндэс нь бол мэргэжлийн яамнаас, жишээлбэл Хөдөө аж ахуйн яамнаас энийг салгаад Боловсролын яаманд өгсөн энэ байдал гэж бодож байгаа юм. Та нар энийг цаашдаа энэ гэрээнд орчихлоо, Боловсролын яамнаас мэргэжлийн яамных нь харьяанд аваачих тал дээр санаачлан ажиллаж байгаа юм байна уу? Зайлшгүй, энэ Ургамал, газар тариалангийн эрдэм шинжилгээний хүрээлэн бол мэргэжлийн яаманд байх ёстой. Энэ тал дээр ямар бодолтой байна гэж асуумаар байна. Баярлалаа.

М.Энхболд: Байнгын хорооны дарга Содбилэг хариулъя.

О.Содбилэг: Энэ олон улсын гэрээг соёрхон батлах асуудал явж байгаа. Тийм учраас Байнгын хороон дээр хэлэлцэхэд бусад Байнгын хорооны асуудал орохгүй. Хуулиараа бол зөвшилцөх үедээ бол харьяа Байнгын хороонуудаас нь санал ирүүлж болдог. Тэгээд энэ асуудлыг зөвшилцөх үед 2016 оны 10 сард манай Байнгын хороогоор орж байх үед бусад Байнгын хорооноос ямар нэгэн санал ирээгүй гэж хэлэхээр байна. Тэгэхээр одоо яг соёрхон батлах үед нь санал ирэхгүй. Яагаад гэвэл гарын үсэг зурчихсан, одоо Улсын Их Хурал соёрхон батлах гэж байгаа учраас. Ийм асуудал байгаа юм.

Бусад асуултад нь ажлын хэсэг хариулъя.

М.Энхболд: Ажлын хэсэг хэн хариулах вэ? 

82 дугаар микрофон

Ж.Сауле: Болорчулуун гишүүний хоёр асуултад хариулъя. Энэ гэрээ бол таримал ургамлын генетик нөөцийн судалгааны зорилгоор ашиглах тухай асуудлын тухай ярьж байна. Ойлголтын хувьд генетик нөөц, генетикийн өөрчлөлтийн тухай асуудал бол ялгаатай. Генийн өөрчлөлттэй материал орж ирсэн тохиолдолд Хувиргасан амьд организмын тухай хуулиар зохицуулна. Нэг улсын генийн сангаас нэг таримлын генетик материал авъя гэж бодоход тухайн экспортлогч улс маань эрсдэлийн үнэлгээ хийлгэж байгаа.

Хувиргасан амьд организмын тухай бол хуулийн 6.4.1-д импортлогч талын мэдэгдэл буюу хувиргасан амьд организмын импортлогч болон экспортлогч орны Засгийн газрын эрх олгогдсон итгэмжлэгдсэн эрдэм шинжилгээний байгууллагаар эрсдэлийн үнэлгээ хийлгэсэн тухай дүгнэлт гэж байгаа. Энэ дүгнэлт генийн өөрчлөлттэй гэж гарсан тохиолдолд Монгол Улс авахгүй байх бүрэн эрхтэй. Ер нь авдаг ч үгүй юм. Мөн Хувиргасан амьд организмын тухай хуулийн 14.1-д хувиргасан амьд организмаас гаралтай хүнсний түүхий эд, бүтээгдэхүүнд эрсдэлийн үнэлгээ хийх, тэдгээрийн бүртгэх журмын дагуу эрсдэлийн үнэлгээ хийлгээгүй, бүртгүүлээгүй хувиргасан амьд организмын гаралтай хүнсний түүхий эд, бүтээгдэхүүнийг зах зээлд нийлүүлэхийг хориглодог юм.

Болорчулуун гишүүний хоёр дахь асуултад хариулъя. Эрдэм шинжилгээний байгууллагуудын талаар яам ямар бодлого барьж байгаа вэ гээд. Сая та бүхний баталж өгсөн Малын генетик нөөцийн тухай хууль, Мал, амьтны эрүүл мэндийн тухай хууль дотор бид нар бас энэ эрдэм шинжилгээний байгууллагуудыг яам бол өөрийнхөө харьяанд авч ажиллах нь зөв гэдэг энэ бодлогыг барьж байгаа. Энэний төлөө бас манай яам бол бодлого бариад ажиллаж байгаа юм. 

Ингээд харахад нэг хүндрэл учирдаг. Жишээ нь, Биокомбинат нь болохоор Төрийн өмчийн хорооны мэдэлд, эрдэм шинжилгээний байгууллагууд нь Боловсролын яамны харьяа мэдэлд. Тэгсэн хирнээ яг ажиллах бааз, хөгжүүлэх юм нь манай яаман дээр байдаг. Тийм учраас уялдаа холбоо байхгүй, эрдэм шинжилгээний байгууллагууддаа зарим юман дээр хүндрэл учруулж байгаа. Манай яамны бодлого бол эрдэм шинжилгээний байгууллагуудыг яамныхаа харьяанд авч ажиллах зөв зүйтэй гэж боддог.

Олон улсын жишгээр бол Хөдөө аж ахуйн дээд сургууль нь ч гэсэн яг яамныхаа дэргэд байдаг юм байна лээ. Энэ нь бол яг практик дээр хийх онол, практикийг хавсарч хийх яг бааз нь яаманд байгаа учраас энэ ажлуудыг бид нар шат дараалан хийнэ гээд төлөвлөөд ажиллаж байгаа юм.

М.Энхболд: Зочин танилцуулъя. Улсын Их Хурлын гишүүн Батнасангийн урилгаар Ховд аймгийн Булган сумын Иргэдийн Төлөөлөгчдийн Хурлын төлөөлөгчид Улсын Их Хурлын үйл ажиллагаа, Төрийн ордонтой танилцаж байгаа юм байна. Та бүхэнд ажлын амжилт сайн сайхныг хүсэн ерөөе.

Билэгт гишүүн асуулт асууж, үг хэлнэ.

М.Билэгт: Монгол Улс өргөн дэлгэр газар нутагтай, үйлдвэржилт хөгжөөгүй орон учраас Монголын маань өвс ургамал, газрын хөрс жинхэнэ эрүүл органик бүтээгдэхүүн авч болох ийм орон юм. Тэгэхээр эрүүл органик хүнс экспортлогч орон болох өгөгдөл, тийм баялаг Монголд бий. Яагаад гэвэл бүх юм цахимжихын хирээр хүн төрөлхтөн эргээд байгальдаа ойртохыг эрмэлзэж органик хэрэглээг эрмэлзэх болсон. Өнөөдөр хүмүүс органик хүнсний төлөө хэд дахин илүү мөнгө төлөх сэтгэл зүйн бэлтгэлтэй болж байна.

Монголын хөрсөнд бордоо хэрэглэлгүй ургуулсан хүнсний ногоо, үр тариа, тал нутагтаа тааваараа бэлчсэн малын мах, сүү, арьс шир, ноолуур гэх зэрэг хөдөө аж ахуйн бүтээгдэхүүнээ бид зөв менежмент, зөв маркетинг хийж чадвал дэлхийн зах зээлд өндөр үнээр нийлүүлэх бүрэн боломж Монгол Улсад бий. Дэлхийн аль ч улсаас илүүтэй эрүүл органик хүнс экспортлогч орон гэсэн имиджийг бүрдүүлэх нь бидний энэ салбарын нэн тэргүүний зорилт. Жишээ нь бусад хөгжингүй орнуудад үйлдвэр их хөгжсөн учраас, хүн ам ихтэй учраас тэр хэмжээгээр тэр үйлдвэрүүд хөгжиж оршин тогтнож чадаж байгаа.

Гэтэл тэнд бороо ороход хүртэл хүнд сөргөөр нөлөөлдөг болчихоод бүх үйлдвэр, үйлчилгээний газрууд нь үүдэндээ зонтик буюу шүхрийг ил байлгаж байдаг шүү дээ. Гэтэл Монгол Улсад бороо ороход хүүхдүүдээ, бороо орж байна, нүцгэлээд гүйгээд гараарай гэдэг. Ийм л эрүүл орон байхгүй юу. Тэгэхээр өнөөдөр харин Монгол Улсад энэ байгаль дэлхий сүйдчихээд байгаа, бэлчээр хумигдчихаад байгаа, тэр ногоо тариалан тарих энэ байдал хумигдчихаад байгаа нөхцөл чинь энэ газрын доорхи баялгийг замбараагүй ухаж авах боломжийг бүрдүүлсэн энэ Ашигт малтмалын хууль, энэ уул уурхай, лицензүүдээс болж байгаа. 

Би хэлээд байгаа. Тухайн уул уурхайн явуулсан газарт хүн битгий хэл мал, амьтан амьдрах аргагүй, идээшлэх аргагүй ийм л болгодог. Энэ дээр ургамал ургахад 60 жилийн дараа үндсэн ургамал болно. Тэгэхээр энэ талаасаа энэ нөхцөлөө бүрдүүлэх талаасаа анхаармаар байна. Ямар ч бордоо хэрэглэхгүйгээр ургуулах тийм хүнсний ногоо, үр тариа хийх бид нарт боломж байгаа. Энэ талаасаа ер нь манай Хөдөө аж ахуйн яам ямар бодлого барьж байгаа юм бэ? Тариалан, малын бэлчээр хэтэрчихээд байна л гээд байна. Тэр борлуулалтыг нь хийгээд өг л дөө. Яагаад гэвэл бид энэ сайхан газар нутагтаа, энэ эрүүл газар нутагт идээшсэн тэр малын бүтээгдэхүүн чинь малчны хотонд үйлдвэрлэж байгаа бүтээгдэхүүн чинь дэлхийн зах зээлд гарах боломжийг энэ яам бүрдүүлэх ёстой шүү дээ. Бүхэл бүтэн салбар байна. Иргэд маань ажилгүй байна, орлогогүй байна, бизнес хөгжихгүй байна л гэж ярьж байна. 3-хан сая хүн амтай. 

Гэтэл дэлхийн хөгжсөн энэ орнуудын хэдэн зуун жил оршин тогтносон компаниудтай өрсөлдөх бүтээгдэхүүн гаргах боломж нь манайд байхгүй. Тэгвэл манай өөрийн нөхцөл боломж байгаа, энийг яам өөрөө дэмжээд тэр маркетинг нь, менежментийг нь зөв хийх ёстой. Энэ талаар яам ямар бодлого барьж байгаа юм бэ? Яам энэ талаас нь хэлж өгөөч ээ гэдгийг хэлье. Дараа нь нэмэлтээ асууя.

М.Энхболд: 83 дугаар микрофоныг өгье.

Ц.Болорчулуун: Билэгт гишүүний асуултад хариулъя. Монгол орны газар тариалангийн үйлдвэрлэл бол ер нь талбайн хувьд бол 1 сая гаруй га талбайн нөөцтэй. Талбайн хэмжээгээр бол бас тийм ч боломжтой гэсэн дүгнэлтэнд хүрдэггүй. Дээрээс нь Монгол оронд газар тариалангийн үйлдвэрлэл эрхлэхэд таатай биш гэсэн ийм ангилалд багтдаг байгаа. Тэгэхээр бид нар ийм нөхцөлд газар тариалангийн үйлдвэрлэл эрхэлж улмаар экологийн цэвэр хүнс үйлдвэрлэх ийм тохиолдолд нэгдүгээрт нь бид нар сортынхоо асуудлыг маш нарийн, тухайн оронд нутагшсан ганд тэсвэртэй өндөр ургац авах ийм сортын асуудлыг нарийн шийдэх хэрэгтэй.

Дараагийн асуудал нь бол техник, тоног төхөөрөмж буюу технологийн зөв шийдлийг олох ийм зайлшгүй шаардлагатай. Ингэснээр бид нар янз бүрийн бордоо хэрэглэхгүйгээр энд экологийн цэвэр хүнсийг үйлдвэрлэх ийм бололцоо, нөхцөл байгаа. Бид үүний зэрэгцээ ургамал хамгааллын бодисыг тодорхой хэмжээнд хэрэглэдэг. Энэ нь гурван сайдын батлагдсан тушаалын дагуу хэрэглэх хэмжээ, тунг нь энэ хэмжээндээ тааруулж хэрэглэж байгаа.


М.Энхболд: Билэгт гишүүнд 1 минут нэмж өгье.

М.Билэгт: Би Монгол Улсын иргэдийг ажилтай, орлоготой болгох уламжлалт монголчуудын хийгээд ирж заншсан энэ сайхан өргөн дэлгэр энэ газар нутаг, энэ сайхан агаараа ашиглаж дэлхийн шилдэг брэнд органик бүтээгдэхүүн бий болгож байгаа энэ салбараа менежментийг нь та бүхэн зөв хийгээч ээ гэдэг талаас нь л би хэлээд байгаа. Жишээ нь ОХУ-аас Монголд сууж байгаа элчин сайд хэлэхдээ танай Монгол Улс зөвхөн Орос оронд мах экспортлох биш дэлхийн эрүүл мэндийн байгууллагад нэгдсэн 158 оронд нийлүүлэх боломжтой гэж хөндлөнгийн хүн хүртэл хэлээд байгаа юм. Яагаад гэвэл дэлхийн мах эмнэлгийн байгууллагын стандарт Орос, Хятад, Монголд тавьдаг стандартаас тавьдаг ялгагдах зүйл байдаггүй юм аа. Тэгээд монголчууд Оросын зах зээлээр дамжин өрсөлдөх.

М.Энхболд: Мөнхцэцэг гишүүн асуулт асууж үг хэлнэ.

Г.Мөнхцэцэг: Энэ Хүнс, хөдөө аж ахуйн байнгын хороогоор уул нь энэ асуудал орох байсан гээд манай зарим гишүүд яриад байна. Тэрбишдагва гишүүн, Болорчулуун гишүүдийн яриад байгаатай би бас санал нэг байгаа юм. Уул нь асуудал нь манай Байнгын хороогоор орсон бол бас нэлээд зүйлийг ярих байсан байх аа гэж ингэж бодож байгаа юм. Ер нь манай Монгол Улс өөрөө хөдөө аж ахуйн орон, жилийн дөрвөн улиралтай. Тэгээд цаг агаарын эрс тэс уур амьсгалд харилцан адилгүй бүс нутагт ажиллаж амьдарцгаадаг. Ер нь малын бэлчээрийн нөөц сан, ургамлын сан гэдэг бол өөрөө баялаг. Дээрээс нь байгаль өөрөө өөрийгөө байгаа цэвэрлэж байдаг. Хэзээ ч хавраас хаварт шинэ ургамал ургаад явж байдгаас биш ямар нэгэн байдлаар байгальд дагтаршил юм уу, ийм ялзрал үүсдэггүйгээрээ манай бүс нутаг, манай энэ улс орон бол өөрөө байгалийн арвин сантай ийм онцлог гэдгийг хэн хүнгүй мэдэж байгаа байх аа.

Өнөөдөр бид нар бас олон улсын энэ конвенцид нэгдсэнээрээ бодох олон зүйлийн асуудал байна гэж ингэж би харж байгаа юм. Яагаад гэвэл бид нар дотооддоо ийм хадгалах, хамгаалах, судлах ажлуудыг огт хийгдээгүй хирнээ олон улсын ийм конвенцид нэгдэж байгаа нь нэг талаасаа бас өрөөсгөл гэж харагдаж байгаа юм. Мэдээж нэг талдаа бол хүнсний өөрчлөлтийг хориглох, хязгаарлах талаар манайд эрх зүйн орчин, байдал бүрдээгүй байна. Мөн энэ хуулийн төсөл бол бас хэдийгээр өргөн баригдсан ч гэсэн бас хэлэлцэж эхлээгүй байгаа. 

Ийм учраас энэ ийм байдал манай Монгол Улсын нөхцөл байдлыг хир судалж үзсэн юм бэ? Тэгэхээр энэ гэрээ ашиглагдах давуу тал хир харагдаж байгаа юм бэ гэдгийг бас энэ асуултыг тавимаар байгаа юм. Мөн дээрээс нь бид ямар үүрэг хүлээх юм бэ, энэ гэрээний өмнө ямар үүрэг хүлээж байгаа вэ гэдгээ та бүхэн маань судалж үзсэн үү? Ямар эрсдэл үүсэх юм бэ? Энийгээ бас олж харсан уу гэдгийг асуумаар байгаа юм. 64 нэр төрлийн ургамлыг энд багтаасан гээд ингэж үзэж байна. Гэтэл Монгол Улс чинь өөрөө хичнээн олон нэр төрлийн ийм ургамал бэлчээрийн нөөц сантай билээ. Энийгээ бас манай Хөдөө аж ахуйн яамныхан маань судалсан судалгаа байна уу? Бидэнд өнөөдөр лабораториуд ч байхгүй байж байгаа. Тэгэхээр ямар үндэслэлээр ийм конвенцид нэгдэх болчихов оо? Энэ талаараа манай Хөдөө аж ахуйн яамныхан мэргэжлийн зүгээсээ хамгийн их дорвитойгоор ийм судалгаа хийсэн зүйлүүд юу байна вэ гэдгийг асуух байна.

М.Энхболд: Хариулъя.

81 дүгээр микрофоныг өгье.

Т.Атарсайхан: Сайн байцгаана уу. Би Дарханы Ургамал, газар тариалан, эрдэм шинжилгээний хүрээлэнгийн Ургамлын генетик нөөцийн секторын эрхлэгч Атарсайхан. Өнөөдрийн байдлаар бид ургамлын генетик нөөцийн судалгааг хийгээгүй биш нэлээд өргөн хэмжээнд хийж байгаа. Сүүлийн 30 гаруй жилийн ургамлын генетик нөөцийг цуглуулах энэ судалгааны ажлын дүнд өнөөдөр 70 орчим таримлын 20500 дээжийг хадгалах, урт болон богино хугацаанд хадгалах ийм таримал ургамлын генийн сан манай хүрээлэн дээр байдаг. Мөн Мал аж ахуйн хүрээлэн дээр бэлчээр, тэжээлийн ургамлын 1800 дээж сортын ургамлын генийн сан мөн байдаг юм.

Энэхүү гэрээнд элссэнээрээ бид өнөөдөр бидний ашиглаж байгаа 70 орчим таримлын генетик нөөцийг нэмэгдүүлэх, мөн үүнтэй холбоотойгоор цаг уурын өөрчлөлтөнд зохицон дасан ургах, ургац өгөх ийм сорт, дээжүүдийг гаргахад энэ генетик материалыг өргөн ашигладаг. Энэ судалгаанд бол судалгааны зориулалтаар бид ашиглахаар энэ гэрээнд нэгдэхийг зорьж байгаа. Хүлээх үүрэг нь мөн бид өөрийн санд байгаа үрнээсээ тухайн орнуудтай солилцоо хийх ийм үүрэгтэй. Мөн бид 145 орноос өөрийн сонирхож байгаа шаардлагатай байгаа, манай судалгаанд шаардлагатай байгаа, манай газар тариаланд гаргах шаардлагатай байгаа тэр сортуудын генетикийн материалуудыг цуглуулж судалж, үүгээрээ дамжуулан үйлдвэрлэлд шинэ сортыг гаргах ийм зорилготой ажилладаг.

Өнөөдрийн байдлаар бид өмнө нь Орхон сорт гээд биднийг 50 жил тэжээсэн энэ сорт бол АНУ-аас мөн л дээж солилцоогоор орж ирсэн сорт дээр эрлийзжүүлэг хийж гаргаж авч байсан бол өнөөдрийн газар тариалангийн хэмжээнд Дархан-144 гэсэн сорт маань Монголын газар тариалангийн 40 орчим хувийг эзэлж тариалагдаж байгаа. Энэ 64 төрлийн таримал гэж байгаа юм. Энэ маань бол ихэвчлэн манайд байгаа ийм таримлууд.  Лабораториудын хувьд бид Шинжлэх ухаан технологийн их сургуулийн лаборатори, мөн Хөдөө аж ахуйн их сургуулийн мал аж ахуй, био технологийн сургуулийн лабораториудад энэ генетикийн өөрчлөлттэй эсэхийг тодорхойлоод ажиллах ийм боломжтой гэж бид үзэж байгаа.

М.Энхболд: Гишүүд асуулт асууж хариулт авч, үг хэллээ. 

Байнгын хорооны саналаар Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг соёрхон батлах тухай хуулийн төслийг баталъя гэсэн саналын томьёоллоор санал хураалт явуулъя.

Санал хураалт

50 гишүүн оролцож 66 хувийн саналаар санал дэмжигдлээ.

Хуулийн төсөл үүгээр батлагдаж байна.

Эцсийн найруулга сонсгоё. 

Олон улсын гэрээ соёрхон батлах тухай

1 дүгээр зүйл. Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээг Монгол Улсын Засгийн газрын өргөн мэдүүлснээр соёрхон баталсугай.

Эцсийн найруулга дээр саналтай гишүүн байна уу?

Эцсийн найруулга сонссонд тооцлоо.

Дараагийн асуудалд оръё.

Гурав. Гаалийн албан татвараас чөлөөлөх тухай хуулийн эцсийн хэлэлцүүлгийг явуулъя.

Төслийг эцсийн хэлэлцүүлэгт бэлтгэсэн талаархи Төсвийн байнгын хорооны танилцуулга гарсан. Танилцуулгыг Батнасан гишүүн танилцуулна.

Батнасан гишүүн таныг индэрт урьж байна.

О.Батнасан: Улсын Их Хурлын дарга, эрхэм гишүүд ээ,

Монгол Улсын Засгийн газраас 2018 оны 04 дүгээр сарын 19-ний өдөр Улсын Их Хуралд өргөн мэдүүлсэн Гаалийн албан татвараас чөлөөлөх тухай хуулийн төслийн анхны хэлэлцүүлгийг Улсын Их Хурал 2018 оны 5 дугаар сарын 3-ны өдрийн нэгдсэн хуралдаанаар хийж эцсийн хэлэлцүүлэгт бэлтгүүлэхээр Төсвийн байнгын  хороонд шилжүүлсэн.

Төсвийн байнгын хороо 2018 оны 5 дугаар сарын 9-ний өдрийн хуралдаанаар  Гаалийн албан татвараас чөлөөлөх тухай хуулийн төслийг эцсийн хэлэлцүүлэгт бэлтгэсэн тухай асуудлыг хэлэлцлээ.  
Хуулийн төслийг эцсийн хэлэлцүүлэгт бэлтгэсэн тухай асуудлыг Та бүхэнд танилцуулъя. 


1.Хуулийн дагаж мөрдөх хугацааг 2019 оны 1 дүгээр сарын 1-ний өдөр байхаар төслийн 3 дугаар зүйлийг өөрчлөн найрууллаа.  
2. 2018 оны 1 дүгээр сарын 1-ний өдрөөс 2019 оны 1 дүгээр сарын 1-ний өдөр хүртэлх хугацаанд ногдуулсан гаалийн албан татварыг аж ахуйн нэгжид буцаан олгох заалтыг Гаалийн албан татвараас чөлөөлөх тухай хуулийг дагаж мөрдөх журмын тухай хуульд тусган зохицуулахаар Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 24.6 дахь хэсгийг үндэслэн холбогдох хуулийн төслийг боловсрууллаа. 

3. Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.1-д заасны дагуу нэгдсэн хуралдааны анхны хэлэлцүүлгийн үеэр хуралдаан даргалагчаас төслийн зарим зүйл, заалтыг гүйцээн боловсруулах чиглэл өгсний дагуу төслийн 1 дүгээр зүйлд ““гуалингаас бусад бүх төрлийн түлшний зориулалттай мод” гэж нэмж тусгах саналыг Байнгын хорооны хуралдаанд оролцсон гишүүдийн олонхи нь дэмжсэн болно. 
Нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусган хуулийн төслийн эцсийн хувилбарыг бэлтгэсэн болно. 

Хуулийн төслийг эцсийн хэлэлцүүлэгт бэлтгэсэн тухай Төсвийн байнгын хорооны танилцуулга, зарчмын зөрүүтэй санал, Гаалийн албан татвараас чөлөөлөх тухай хуулийн эцсийн хувилбарын төслийг та бүхэнд тараасан болно.  
Улсын Их Хурлын эрхэм гишүүд ээ,
 
Хуулийн төслийн талаарх эцсийн хэлэлцүүлэгт оруулах зарчмын зөрүүтэй саналын томьёоллыг хэлэлцэн шийдвэрлэж, Гаалийн албан татвараас чөлөөлөх тухай хуулийн төслийг баталж өгөхийг хүсье. Анхаарал тавьсанд баярлалаа. 

М.Энхболд: Батнасан гишүүнд баярлалаа. Ажлын хэсгийг танилцуулъя.

Байгаль орчин, аялал жуулчлалын сайд Цэрэнбат, Байгаль орчин, аялал жуулчлалын яамны Хуулийн хэлтсийн ахлах мэргэжилтэн Сайнбаяр, мөн яамны Ойн бодлого, зохицуулалтын газрын ахлах мэргэжилтэн Энхтайван, Гаалийн ерөнхий газрын Татварын орлогын газрын дарга Эрдэнэчимэг, Гаалийн ерөнхий газрын гаалийн улсын байцаагч Баярмаа нарын ажлын хэсэг чуулганы нэгдсэн хуралдаанд хүрэлцэж ирсэн байна.

Байнгын хорооны танилцуулгаас асуулттай гишүүд байна уу?

Асуулт тавих гишүүн алга байна.

Байнгын хорооноос гаргасан зарчмын зөрүүтэй саналын томьёоллоор санал хураалт явуулна.

Төсвийн байнгын хорооны дэмжсэн санал.

1.Гаалийн албан татвараас чөлөөлөх тухай хуулийн төслийн 1 дүгээр зүйлийн “байгаа” гэсний дараа “гуалингаас бусад бүх төрлийн түлшний зориулалтын мод” гэж нэмэх. Санал гаргасан Төсвийн байнгын хороо

Санал хураалт.

50 гишүүн оролцож 60 хувийн саналаар санал дэмжигдлээ.

Зарчмын зөрүүтэй саналын томьёоллуудаар санал хурааж дууслаа.

Байнгын хорооны саналаар Гаалийн албан татвараас чөлөөлөх тухай хуулийн төслийг бүхэлд нь баталъя гэсэн саналын томьёоллоор санал хураалт явуулъя.

Санал хураалт

50 гишүүн оролцож 62 хувийн саналаар санал дэмжигдэж байна.

Үүгээр хуулийн төсөл батлагдлаа.

Дараагийн асуудал

Дөрөв. Нэмэгдсэн өртгийн албан татвараас чөлөөлөх тухай хуулийн төслийн эцсийн хэлэлцүүлгийг явуулна.

Төслийг эцсийн хэлэлцүүлэгт бэлтгэсэн Төсвийн байнгын хорооны танилцуулгыг Улсын Их Хурлын гишүүн Батнасан танилцуулна.

Батнасан гишүүнийг индэрт урьж байна.

Ажлын хэсэг өмнөх асуудал дээр орж ирсэн ажлын хэсэг хэвээрээ байгаа.

О.Батнасан: Улсын Их Хурлын дарга, эрхэм гишүүд ээ,

Монгол Улсын Засгийн газраас 2018 оны 4 дүгээр сарын 19-ний өдөр Улсын Их Хуралд өргөн мэдүүлсэн Нэмэгдсэн өртгийн албан татвараас чөлөөлөх тухай хуулийн төслийн анхны хэлэлцүүлгийг Улсын Их Хурал 2018 оны 5 дугаар сарын 3-ны өдрийн нэгдсэн хуралдаанаар хийж эцсийн хэлэлцүүлэгт бэлтгүүлэхээр Төсвийн байнгын  хороонд шилжүүлсэн болно.

Төсвийн байнгын хороо 2018 оны 5 дугаар сарын 9-ний өдрийн хуралдаанаар Нэмэгдсэн өртгийн албан татвараас чөлөөлөх тухай хуулийн төслийг эцсийн хэлэлцүүлэгт бэлтгэсэн тухай асуудлыг хэлэлцлээ.  
Төсвийн байнгын хороо 2018 оны 5 дугаар сарын 9-ний хуулийн төслийн танилцуулгыг та бүхэнд танилцуулъя.
1.Хуулийн дагаж мөрдөх хугацааг 2019 оны 1 дүгээр сарын 1 -ний өдөр байхаар төслийн 3 дугаар зүйлийг өөрчлөн найрууллаа.  
2. 2018 оны 1 дүгээр сарын 1-ний өдрөөс 2019 оны 1 дүгээр сарын 1-ний өдрийг хүртэлх хугацаанд ноогдуулсан нэмэгдсэн өртгийн албан татварыг аж ахуйн нэгжид буцаан олгох заалтыг Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуульд тусган зохицуулахаар Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 24.6 дахь хэсгийг үндэслэн холбогдох хуулийн төслийг боловсрууллаа. 

3. Монгол Улсын Их Хурлын чуулганы хуралдааны дэгийн тухай хуулийн 23 дугаар зүйлийн 23.2.1-д заасны дагуу нэгдсэн хуралдааны анхны хэлэлцүүлгийн үеэр хуралдаан даргалагчаас төслийн зарим зүйл, заалтыг гүйцээн боловсруулах чиглэл өгсний дагуу төслийн 1 дүгээр зүйлд “гуалингаас бусад бүх төрлийн түлшний зориулалттай мод” гэж нэмж тусгах саналыг Байнгын хорооны хуралдаанд оролцсон гишүүдийн олонхи нь дэмжсэн болно.
Нэгдсэн хуралдааны анхны хэлэлцүүлгээр олонхийн дэмжлэг авсан саналыг төсөлд нэмж тусган хуулийн төслийн эцсийн хувилбарыг бэлтгэсэн болно. 

Хуулийн төслийг эцсийн хэлэлцүүлэгт бэлтгэсэн тухай Төсвийн байнгын хорооны танилцуулга, зарчмын зөрүүтэй саналын томьёолол, Нэмэгдсэн өртгийн албан татвараас чөлөөлөх тухай хуулийн төслийн эцсийн хувилбарыг та бүхэнд тараасан болно.  
Улсын Их Хурлын эрхэм гишүүд ээ,
 
Хуулийн төслийн талаарх эцсийн хэлэлцүүлэгт оруулах зарчмын зөрүүтэй саналыг томьёоллыг хэлэлцэн шийдвэрлэж Нэмэгдсэн өртгийн албан татвараас чөлөөлөх тухай хуулийн төслийг баталж өгөхийг хүсье. Анхаарал тавьсанд баярлалаа. 

М.Энхболд: Батнасан гишүүнд баярлалаа.


Танилцуулгаас асуулттай гишүүн байна уу?


Алга байна.

Байнгын хорооноос гаргасан зарчмын зөрүүтэй саналын томьёоллоор санал хураалт явуулъя.

Төсвийн байнгын хорооны дэмжсэн санал.

1.Нэмэгдсэн өртгийн албан татвараас чөлөөлөх тухай хуулийн төслийн 1 дүгээр зүйлийн “байгаа” гэсний дараа “гуалингаас бусад бүх төрлийн түлшний зориулалтын мод” гэж нэмэх. 

Санал гаргасан Төсвийн байнгын хороо

Санал хураалт

50 гишүүн оролцож 66 хувийн саналаар санал дэмжигдлээ.

Зарчмын зөрүүтэй саналын томьёоллуудаар санал хурааж дууслаа.

Байнгын хорооны саналаар Нэмэгдсэн өртгийн албан татвараас чөлөөлөх тухай хуулийн төслийг бүхэлд нь баталъя гэсэн томьёоллоор санал хураалт явуулъя.

50 гишүүн оролцож 62 хувийн саналаар санал дэмжигдэж хуулийн төсөл батлагдаж байна.

Дараагийн асуудал

Тав. Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийн анхны хэлэлцүүлгийг явуулъя.

Төслийн талаархи Төсвийн байнгын хорооны санал, дүгнэлтийг Улсын Их Хурлын гишүүн Батнасан танилцуулна.

Батнасан гишүүнийг индэрт урьж байна.

О.Батнасан: Улсын Их Хурлын дарга, эрхэм гишүүд ээ,

Монгол Улсын Засгийн газраас 2018 оны 4 дүгээр сарын 19-ний өдөр Улсын Их Хуралд өргөн мэдүүлсэн Гаалийн албан татвараас чөлөөлөх тухай хуулийн төслийн анхны хэлэлцүүлгийг Улсын Их Хурал 2018 оны 5 дугаар сарын 3-ны өдрийн нэгдсэн хуралдаанаар хийж эцсийн хэлэлцүүлэгт бэлтгүүлэхээр Төсвийн байнгын  хороонд шилжүүлсэн.
Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 24.6 дахь хэсгийг үндэслэн боловсрууллаа.

 Хуулийн төсөлд Улсын Их Хурлын 2018 оны 5 дугаар сарын 3-ны өдрийн нэгдсэн хуралдаанаар санал хурааж дэмжигдсэн 2018 оны 1 дүгээр сарын 1-ний өдрөөс 2019 оны 1 дүгээр сарын 1-ний өдөр хүртэлх хугацаанд ноогдуулсан гаалийн албан татварыг аж ахуйн нэгжид буцаан олгох, хуулийг Гаалийн албан татвараас чөлөөлөх тухай хууль хүчин төгөлдөр болсон өдрөөс эхлэн дагаж мөрдөх зохицуулалтыг тусгалаа. Хуулийн төслийн анхны хэлэлцүүлгийг Төсвийн байнгын хорооны 2018 оны 5 дугаар сарын 9-ний өдрийн хуралдаанаар хийлээ. 

Төсөлтэй холбогдуулан зарчмын зөрүүтэй санал гараагүй тул Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасныг үндэслэн хуулийн төслийг анхны хэлэлцүүлгээр батлуулах горимын саналыг хуралдаанд оролцсон гишүүдийн олонхи дэмжлээ.  

Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг та бүхэнд тараасан болно.  
Улсын Их Хурлын эрхэм гишүүд ээ,
 
Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг хэлэлцэн анхны хэлэлцүүлгээр баталж өгөхийг хүсье. Анхаарал тавьсанд баярлалаа. 

М.Энхболд: Батнасан гишүүнд баярлалаа.


Байнгын хорооны дүгнэлтээс асуулт байна уу, гишүүдэд?


Алга байна.


Байнгын хороо Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг анхны хэлэлцүүлгээр нь батлах горимын санал гаргасан байна. 


Байнгын хорооны горимын саналыг дэмжье гэсэн саналын томьёоллоор санал хураалт явуулъя.


50 гишүүн оролцож 72 хувийн саналаар санал дэмжигдлээ.

Горимын санал дэмжигдсэн тул Гаалийн албан татвараас чөлөөлөх тухай хуулийг дагаж мөрдөх журмын тухай хуулийн төслийг бүхэлд нь баталъя гэсэн томьёоллоор санал хураалт явуулъя.

50 гишүүн оролцож 56 хувийн саналаар санал дэмжигдлээ. Хуулийн төсөл батлагдлаа.

Дараагийн асуудал

Зургаа. Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийн анхны хэлэлцүүлгийг явуулъя.

Төслийн талаар Төсвийн байнгын хороо дүгнэлт гаргасан. Дүгнэлтийг Батнасан гишүүн танилцуулна.

Батнасан гишүүнийг индэрт урьж байна.

О.Батнасан: Улсын Их Хурлын дарга, эрхэм гишүүд ээ,

Засгийн газраас 2018 оны 4 дүгээр сарын 19-ний өдөр Улсын Их Хуралд өргөн мэдүүлсэн Нэмэгдсэн өртгийн албан татвараас чөлөөлөх тухай хуулийн төслийн анхны хэлэлцүүлгийг Улсын Их Хурал 2018 оны 5 дугаар сарын 3-ны өдрийн нэгдсэн хуралдаанаар хийж эцсийн хэлэлцүүлэгт бэлтгүүлэхээр Төсвийн байнгын  хороонд шилжүүлсэн.

Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг Монгол Улсын Их Хурлын чуулганы хуралдааны дэгийн тухай хуулийн 24 дүгээр зүйлийн 24.6 дахь хэсгийг үндэслэн боловсрууллаа.

Хуулийн төсөлд Улсын Их Хурлын 2018 оны 5 дугаар сарын 3-ны өдрийн нэгдсэн хуралдаанаар санал хурааж дэмжигдсэн 2018 оны 1 дүгээр сарын 1-ний өдрөөс 2019 оны 1 дүгээр сарын 1-ний өдөр хүртэлх хугацаанд ноогдуулсан гаалийн албан татварыг аж ахуйн нэгжид буцаан олгох тухай болон хуулийг дагаж мөрдөх заалтыг тусгалаа. 

Хуулийн төслийн анхны хэлэлцүүлгийг Төсвийн байнгын хороо 2018 оны 5 дугаар сарын 9-ний өдрийн хуралдаанаар хийлээ. Төсөлтэй холбогдуулан зарчмын зөрүүтэй санал гараагүй тул хуулийн төслийг Монгол Улсын Их Хурлын чуулганы хуралдааны дэгийн тухай хуулийн 16 дугаар зүйлийн 16.3-т заасныг үндэслэн анхны хэлэлцүүлгээр батлуулах горимын саналыг хуралдаанд оролцсон гишүүдийн олонхи нь дэмжсэн болно.

Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг та бүхэнд тараасан болно.   
Улсын Их Хурлын эрхэм гишүүд ээ,

Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг хэлэлцэн, анхны хэлэлцүүлгээр баталж өгөхийг хүсье. Анхаарал тавьсанд баярлалаа. 

М.Энхболд: Батнасан гишүүнд баярлалаа.


Байнгын хорооны дүгнэлтээс асуулт байна уу, гишүүдэд?


Алга байна.


Байнгын хороо Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг анхны хэлэлцүүлгээр нь батлах горимын санал гаргасан юм байна.


Горимын саналыг дэмжье гэсэн томьёоллоор санал хураалт явуулъя.


50 гишүүн оролцож 64 хувийн саналаар санал дэмжигдлээ.


Горимын санал дэмжигдсэн тул Нэмэгдсэн өртгийн албан татвараас чөлөөлөх тухай хуулийг дагаж мөрдөх журмын тухай хуулийн төслийг бүхэлд нь баталъя гэсэн томьёоллоор санал хураалт явуулъя.


50 гишүүн оролцож 66 хувийн саналаар санал дэмжигдлээ. Хуулийн төсөл батлагдлаа.


Ажлын хэсэг, гишүүдэд баярлалаа.


Дараагийн асуудал


Долоо. Жолоочийн даатгалын тухай хуульд өөрчлөлт оруулах тухай хуулийн төслийн анхны хэлэлцүүлгийг явуулъя.


Анхны хэлэлцүүлэгт бэлтгэсэн Хууль зүйн байнгын хороон санал, дүгнэлтийг Улсын Их Хурлын гишүүн Пүрэвдорж танилцуулна.


Пүрэвдорж гишүүнийг индэрт урьж байна.


Б.Пүрэвдорж: Улсын Их Хурлын дарга, эрхэм гишүүд ээ,


Улсын Их Хурлын гишүүн С.Эрдэнэ 2018 оны 1 дүгээр сарын 26-ны өдөр Улсын Их Хуралд өргөн мэдүүлсэн Жолоочийн даатгалын тухай хуульд өөрчлөлт оруулах тухай хуулийн төслийн үзэл баримтлалыг хэлэлцэх эсэх асуудлыг Улсын Их Хурал 2018 оны 5 дугаар сарын 3-ны өдрийн нэгдсэн хуралдаанаараа хэлэлцэж анхны хэлэлцүүлэгт бэлтгүүлэхээр Хууль зүйн байнгын хороонд шилжүүлсэн билээ.


Байнгын хороо 2018 оны 5 дугаар сарын 8-ны өдрийн хуралдаанаараа Жолоочийн даатгалын тухай хуульд өөрчлөлт оруулах тухай хуулийн төслийн анхны хэлэлцүүлгийг хийж уг хуулийн төслийг чуулганы нэгдсэн хуралдаанд танилцуулж анхны хэлэлцүүлгээр батлах боломжтой гэсэн горимын саналыг хуралдаанд оролцсон гишүүдийн олонхи нь дэмжсэн болно.


Улсын Их Хурлын гишүүд ээ,


Жолоочийн даатгалын тухай хуульд өөрчлөлт оруулах тухай хуулийн төслийн анхны хэлэлцүүлгийг явуулсан талаархи Хууль зүйн байнгын хорооны санал, дүгнэлтийг хэлэлцэн шийдвэрлэж уг хуулийн төслийг баталж өгөхийг та бүхнээс хүсье. Анхаарал тавьсанд баярлалаа.


М.Энхболд: Пүрэвдорж гишүүнд баярлалаа.


Байнгын хорооны санал, дүгнэлтээс асуулттай гишүүн байна уу?


Баасанхүү гишүүнээр тасаллаа.


Баасанхүү гишүүн асуулт асууя.


О.Баасанхүү: Жолоочийн даатгалын энэ асуудлыг оруулж ирснээр ямар ач холбогдолтой юм бэ? Даатгалын байгууллага чинь миний ойлгож байгаагаар бол  одоо ер нь ихэнх оронд хувийнх болчихоод байна л даа. Хувийн байгууллагууд авчихаад байгаа юм. Өмнө нь, одоо энэ жолоочийн үнэмлэхний шалгалт өгдөг бас нэг тийм хууль бид нар баталсан юм. Төрийн бус байгууллага гэдэг юм уу, тодорхой компани гэдэг юм уу, аваад шалгалтыг нь цагдаагийн байгууллагынхан тэр төв дээр очиж шалгалтыг нь авч байя гээд. Одоо тэгсэн тэрийг бол бүр байхгүй болгочихсон юм байна лээ. 


Хууль нь байхад журам юм уу, эсхүл сайдын тушаал юм уу, ерөөсөө энэ бол цагдаа нар л энийг шийднэ гээд. Нөгөө хуучнаараа. Ерөөсөө хуучин арга барилаар. Хуучин яадаг байсан бэ гэхээр цагдаагийн байгууллага бол жолооны сургууль дээр гүйж очоод л хүмүүсээс шалгалт нэртэй аваад л, ингээд явдаг байсан. Одоо тэрийг нэгдсэн төв болгоод шалгалтын төв болгоод хийе гэнгүүт энийг ерөөсөө больё гээд. Яг энэн шиг өнөөдөр юу гэдэг юм бэ, ийм юм одоо энэ Жолоочийн даатгалын энэ хуулийг ингээд яаравчлан оруулж ирж байгаа нь ямар нэгэн ашиг сонирхол байна уу, эсхүл ерөөсөө энэ зайлшгүй юу гэдэг юм бэ, хоёр жолоочийн асуудлуудыг нааштай шийдчих тийм юм байна уу? Яг ач холбогдлыг нь надад нэг дэлгэрэнгүй тайлбарлаж өгөөч ээ.


М.Энхболд: Байнгын хорооноос хариулт өгье. Хууль зүйн байнгын хорооноос хариулт өгье.


Мөнх-Оргил гишүүн хариулъя.


Ц.Мөнх-Оргил: Баярлалаа. Одоо хүчин төгөлдөр үйлчилж байгаа Жолоочийн хариуцлагын даатгалын тухай хуульд ямар нэгэн зарчмын өөрчлөлт оруулж байгаа зүйл байхгүй ээ. Хууль санаачлагчийн хуулийн төслөө өргөн барьсан үндсэн шалтгаан нь Тахарын алба байхгүй болсон учраас хуулийг байхгүй албаны тухай энэ хуульд дурдагдсан байгаа учраас Тахарын албыг энэ хуулийн заалтаас нь хасаж байгаа юм. Нэр томьёог нь цэгцэлж байгаа юм. Өөрөөр энэ хуульд өөрчлөлт орж байгаа юм байхгүй.


М.Энхболд: Гишүүд асуулт асууж хариулт авлаа.


Жолоочийн даатгалын тухай хуульд өөрчлөлт оруулах тухай хуулийн төслийг анхны хэлэлцүүлгээр нь батлах горимын саналыг Хууль зүйн байнгын хороо гаргасан юм байна.


Байнгын хорооны горимын саналыг дэмжье гэсэн томьёоллоор санал хураая.


50 гишүүн оролцож 68 хувийн саналаар санал дэмжигдлээ.


Горимын санал дэмжигдсэн тул Жолоочийн даатгалын тухай хуульд өөрчлөлт оруулах тухай хуулийн төслийг бүхэлд нь баталъя гэсэн саналын томьёоллоо санал хураалт явуулъя.


50 гишүүн оролцож 68 хувийн саналаар санал дэмжигдлээ. Үүгээр хуулийн төсөл батлагдаж байна.


Чуулганы нэгдсэн хуралдаанаар өнөөдөр хэлэлцэх ёстой асуудлууд ингээд дуусаж байна.


Зарлал байна. Үдээс хойш хоёр намын бүлэг Монгол Улсын нэгдсэн төсвийн 2019 оны төсвийн хүрээний мэдэгдэл, 2020-21 оны төсвийн төсөөллийн тухай хуулийн төсөл. Мөн Эдийн засаг, нийгмийг 2019 онд хөгжүүлэх үндсэн чиглэл батлах тухай Улсын Их Хурлын тогтоолын төслүүдийг бүлгүүд хэлэлцэнэ. Тэгээд Байнгын хороод бол хэлэлцэх эсэхээ шийдсэн байгаа. Бүлгүүд дээр санал, онолоо нэгтгээд маргааш энэ хоёр асуудлыг чуулганы нэгдсэн хуралдаанаар хэлэлцэнэ.


Чуулганы өнөөдрийн нэгдсэн хуралдааны ажиллагаа үүгээр өндөрлөж байна.


Дууны бичлэгээс буулгасан:


ПРОТОКОЛЫН АЛБАНЫ 
ШИНЖЭЭЧ
Б.БАТГЭРЭЛ

